
БИЗНИНГ МАҚСАДИМИЗ АНИҚ ВА 
ЎЗГАРМАСДИР – ДЕМОКРАТИК ДАВЛАТ ВА 
ФУҚАРОЛИК ЖАМИЯТИ ҚУРИШ ЙЎЛИНИ 

ЯНАДА ҚАТЪИЙ ДАВОМ ЭТТИРАМИЗ
ЎЗБЕКИСТОН РЕСПУБЛИКАСИ ПРЕЗИДЕНТЛИГИГА КЎРСАТИЛГАН НОМЗОД 

ШАВКАТ МИРОМОНОВИЧ МИРЗИЁЕВНИНГ 
ТАДБИРКОРЛАР ВА ИШБИЛАРМОНЛАР ҲАРАКАТИ – ЎЗБЕКИСТОН ЛИБЕРАЛ- 

ДЕМОКРАТИК ПАРТИЯСИНИНГ XI СЪЕЗДИДАГИ НУТҚИ
Ҳурматли съезд қатнашчилари!
Азиз ватандошлар!
Сизлар билан мамлакатимиз 

 ҳаётидаги ўта муҳим сиёсий воқеа – 
Ўзбекистон Республикаси Президен-
ти сайлови арафасида учрашиб тур-
ганимдан бағоят хурсандман.

Тадбиркорлар ва ишбилармон-
лар ҳаракати – Ўзбекистон либе-
рал-демократик партияси менинг 
номзодимни Ўзбекистон Республи-
каси Президенти лавозимига илгари 
сургани учун сиз – партия аъзолари 
ва фаолларига чексиз миннатдорчи-
лик билдираман.

Барчамиз яхши биламизки, маз-
кур партия илгари фақат тадбиркор 
ва ишбилармонларни бирлаштирган 
бўлса, қисқа муддатда шифокор ва 
ўқитувчи, қурувчи ва муҳандис, олим 
ва ижодкорларни ҳам ўз сафига жалб 
этиб, катта сиёсий кучга айланди. Бу-
гунги кунда у ўзининг эзгу ғоя ва та-
шаббуслари билан жамиятимизда 
катта обрў-эътиборга эга бўлган пар-
тиядир. 

Айни вақтда ислоҳотларимиз ва 
ташаббусларимизда биз билан ҳам-
фикр бўлиб, номзодимни қўллаб-қув-
ватлаган “Миллий тикланиш” демок-
ратик партияси вакилларига ҳам 
ташаккур айтаман. “Миллий тикланиш” 
партияси юртимиздаги минг-минглаб 
зиёлиларнинг ўй-фикрлари, орзу-инти-
лишларини ўзида мужассам этади. Ўз 
фаолиятини Ватан тақдири билан чам-
барчас боғлаган, миллий ўзлигимизни 
асраш, маънавий қадриятларимизни 
ривожлантириш ва ёш авлодга беза-
вол етказишдек эзгу ишга бағишлаган 
партия аъзоларининг ушбу қарори ва 
қўлловини мен юксак қадрлайман.

Чиндан ҳам, бизни – Ўзбекис-
тоннинг фидойи фарзандларини 
Ватан мустақиллиги, эл-юрт ман-
фаати каби юксак мақсад ва ғоя-
лар бирлаштиради. 

Бугунги учрашувимизда сўн-
гги олти ярим йилда иқтисодиёти-
мизни “оёққа турғизиб”, юз минглаб 
ишчи ўринлари яратган илғор тад-
биркорларимизни, бозорларимиз-
ни тўкин-сочин қилиб келаётган ми-
ришкор деҳқон ва фермерларимизни 
ҳамда кластерлар раҳбар ва ходим-
ларини, ҳаётга дадил кириб келаёт-
ган билимли, азму шижоатли ёшла-
римизни, ўз касбига фидойи илм-фан 
ва маданият намояндаларини, жонку-
яр муаллим ва шифокорларимизни; 
хонадонларимиз файзи, маҳаллала-
римиз “виждони” бўлган донишманд 
нуронийларимизни, Ватанимиз бай-
роғини жаҳон майдонларида баланд 
кўтараётган спортчиларимизни, бир 
сўз билан айт ганда, кўпмиллатли 
халқимизнинг муносиб вакилларини 
кўриб турганимдан беҳад мамнунман.

Менга билдирган ишончингизни 
сизлар билан, халқимиз билан бир-
галикда амалга оширган ислоҳотла-
римизга берилган холисона ва юксак 
баҳо, деб қабул қиламан.

Бугун бир ҳақиқатни ишонч би-
лан айта оламиз: ўтган даврда биз 
катта ва мураккаб йўлни босиб ўтдик. 
Ўзбекистонимиз, бутун жамиятимиз, 
одамларимиз ҳаёти тубдан ўзгарди.

Албатта, ютуқ ва муваффақият-
ларимиз ҳақида кўп гапириш мумкин. 
Лекин “Эришилган натижанинг ўзи 
энг яхши кўзгудир”, деган ҳикмат 
бежиз айтилмаган. Дарҳақиқат, ўтган 
даврда биз қўлга киритган марралар 
кўп нарсани англатади. Энг муҳими, 
ҳар бир юртдошимиз уларни ўз ҳаё-
тида сезмоқда. Ўзбекистонимиз том 
маънода Янги Ўзбекистонга айлан-
моқда. 

Бунинг тасдиғи сифатида фақат 
бир мисол келтирмоқчиман: бундан 
олти-етти йил олдин асосан пахта, 
олтин, мис ва газ хомашёсини сотиб, 
даромад кўрган мамлакатимиз қисқа 

муддатда минтақамизда иқтисодиё-
ти диверсификация қилинган, тайёр 
маҳсулотлар экспорти жадал ўсиб 
бораётган давлатга айланди. Энг асо-
сийси, одамларимизда, тадбиркорла-
римизда қўрқув, умидсизлик ҳисси 
йўқолиб, ўзи ва оиласи, фарзанд-
ларининг ҳозирги ва эртанги кунига 
мус таҳкам ишонч пайдо бўлди. 

Албатта, бу ишларни уддалаш 
осон бўлмади, лекин ҳар қандай 
қийин чиликка қарамасдан, биз бун-
га эришдик. Ислоҳотларимизга ортга 
қайтмайдиган, муқаррар тус бериш 
ва уларни ҳуқуқий кафолатлаш мақ-
садида янгиланган Конституциямиз-
ни қабул қилдик. Ишонамизки, Асо-
сий қонунимиз – биз барпо этаётган 
Янги Ўзбекистоннинг, биз интилаёт-
ган Учинчи Ренессанснинг буюк пой-
девори бўлиб хизмат қилади. 

Азиз дўстлар!
Бугунги кунда аҳолимиз йи-

лига 2 фоиз ўсмоқда, насиб этса, 
2030 йилга бориб 40 миллионли мам-
лакат бўламиз. Бундай катта дав-
латда тинчлик ва барқарорликни 
сақлаш, халқимизга муносиб шароит 
яратиш учун иқтисодиёт ҳам, бошқа-
рув ҳам, таълим ва тиббиёт ҳам ян-
гича бўлиши, барча соҳаларда ўсиш, 
ривожланиш бўлиши керак.

Шу маънода, Янги Ўзбекистон бу 
– аввало инсон қадри улуғланган, мил-
лати, тили ва динидан қатъи назар, 
ҳар бир ватандошимиз ўз салоҳияти-
ни рўёбга чиқариши учун барча имко-
ниятлар яратилган мамлакатдир.

Янги Ўзбекистон, бу – соғлом, 
билимли ва маънавий баркамол ин-
сонлар юртидир.

Янги Ўзбекистон, бу – гло-
бал ишлаб чиқаришнинг муҳим ва 
ажралмас бўғинига айланган, куч-
ли иқтисодиётга эга бўлган давлат-
дир.

Янги Ўзбекистон, бу – инсон ва 
бизнес манфаатлари адолатли қо-
нунлар асосида ҳимоя қилинадиган 
жамиятдир.

Янги Ўзбекистон, бу – мамлакат 
ичкарисида ёки хорижда бўладими, 
ватандошларимизни ҳар қандай ша-
роитда ҳам ҳимоя қила оладиган, че-
гаралари ишончли қўриқланадиган, 
хавфсиз ва барқарор давлатдир.

Мен Янги Ўзбекистонни шундай 
тасаввур қиламан ва ишонаман – ана 
шу эркин ва фаровон, қудратли дав-
латни халқимиз билан биргаликда ал-
батта қурамиз!

Ҳурматли съезд иштирокчилари!
Бизнинг уч минг йиллик давлат-

чилик тарихимиз, бой ва бетакрор 
маданиятимиз – неча-неча аждодла-
римиз, ота-боболаримиз қилган фи-
докорона меҳнатлар, изланиш ва жа-
соратлар маҳсулидир. Шу маънода, 
Янги Ўзбекистонни барпо этиш йўли-
даги улуғвор мақсадларимизга ҳам 
биз фақат ва фақат мардона меҳнат 
билан эриша оламиз. 

Биз ўтган олти ярим йилда ян-
ги даврга ўтиш учун сиёсий-ҳуқуқий, 
иқтисодий ва ижтимоий пойдевор 
яратдик. Келгуси етти йилда эса, “Ян-
ги Ўзбекистон” деган муҳташам имо-
ратни барпо этиш бош вазифамиз 
бўлади.

Бу борада бешта стратегик 
мақсад яқин келажакдаги фаолияти-
мизда ҳал қилувчи ўрин тутади.

Биринчи мақсад – ҳар бир ин-
сонга ўз салоҳиятини рўёбга чиқа-
риш учун муносиб шароит яратиш.

Дунёдаги ривожланган дав-
латлар тажрибаси шуни кўрсата-
дики, инсон учун, шахс камолоти 
учун яратилган имкониятлар жамият 
тараққиё тида асосий рол ўйнайди.

Давоми 2-саҳифада.

Тадбирни O‘zLiDeP Сиёсий Кенгаши Ижроия қўмитаси раиси, Олий 
Мажлис Қонунчилик палатаси Спикери ўринбосари Актам Хаитов кириш 
сўзи билан очиб, жумладан, шундай деди:

– Бир ой аввал улуғ халқимиз ва жонажон мамлакатимиз ҳаётида ул-
кан тарихий воқеа, умумхалқ референдумида юртдошларимизнинг мутлақ 
кўпчилиги янгиланган Конституциямизни ёқлаб овоз берганига гувоҳ бўл-
дик. Бу чин маънода мустақил Ўзбекистонимиз тарихида биринчи марта 
халқ Конституцияси сифатида эътироф этилди.

Доно халқимиз ўзининг ушбу тарихий, тўғри танлови орқали бундан 
салкам етти йил олдин ҳурматли Президентимиз бошлаб берган ва давом 
этаётган демократик ислоҳотларга катта ишонч билдирди. Бу эса кейин-
ги жуда қисқа даврда амалга оширилган, асрга татигулик ислоҳотларни 
халқимиз тўла қўллаб-қувватлаётганидан далолатдир. 

Ўз навбатида, ушбу жараён кечиктириб бўлмайдиган янги – сиёсий, 
ижтимоий ва иқтисодий вазифаларни ҳам ҳал этиш заруратини юзага 

келтирди. Шу боис жорий йил 9 июлда муддатидан илгари Президентлик 
сайлови ўтказилиши белгиланди. Мазкур муҳим сиёсий жараёнда партия-
мизнинг фаол иштирокини таъминлаш ва Президентликка энг муносиб 
номзодни сайлаш олдимизда турган долзарб вазифадир.

Съездда Қорақалпоғистон Республикаси, вилоятлар ва Тошкент 
шаҳридан сайланган делегатлар, шунингдек, партия уставига кўра тўғри-
дан-тўғри делегат ҳисобланадиган Олий Мажлис Қонунчилик палатаси-
даги O‘zLiDeP фракцияси, Сиёсий Кенгаш ва Марказий назорат-тафтиш 
комиссияси аъзоларидан иборат жами 638 нафар делегатдан 633 нафа-
ри иштирок этди. Шунингдек, партиянинг ҳудудий аппарати раҳбарлари, 
Ёшлар парламенти аъзолари ва бошқа фаоллар иштирокчи сифатида қат-
нашди. O‘zLiDePнинг Президентликка номзодини биргаликда қўллаб-қув-
ватлаётган “Миллий тикланиш” демократик партияси раиси бошчилигида-
ги ушбу сиёсий кучнинг бир қатор фаоллари ҳам съездга меҳмон сифатида 
келишди.

Партия етакчиси O‘zLiDePнинг Президентликка номзоди босиб ўтган 
катта ҳаёт йўли ва бой сиёсий фаолияти билан йиғилганларни таништирди.

– Шахсан Шавкат Мирзиёевнинг халқчил ташаббус лари ва концеп-
туал ғоялари асосида ишлаб чиқилган тараққиёт стратегияси асосида 
юртимизда тарихий ислоҳотлар амалга оширилмоқда. Янги Ўзбекистон-
нинг мустаҳкам пойдеворини барпо этишда “инсон – жамият – давлат” ва 
“Инсон қадри учун” деган эзгу ғояларни устувор этиб белгиланган. Ушбу 
ўзгаришлар иқтисодиётимиз ва жамиятимизнинг барча соҳаларини – сиё-
сий ва иқтисодий тармоқлардан тортиб, маданий-гуманитар жабҳаларга-
ча қамраб олди.

Хусусан, электоратимиз манфаатига алоқадор бўлган мулк ҳуқуқи 
дахлсизлигини таъминлаш борасида қатор чекловлар бутунлай бекор қи-
линди. Яна бир мисол: тадбиркорларга қанча йиллардан бери тўсиқ бўл-
ган юзлаб муаммолар ечим топди, халқ фаровонлиги йўлида ҳалол хизмат 
қилаётган ишбилармонларга жуда катта имкониятлар яратилди. Натижада 
тадбиркорлар сони 2016 йилга нисбатан салкам олти бараварга ошди. 

Аграр соҳада илгари ҳатто тасаввур қилиб бўлмаган ўзгаришлар 
амалга оширилди. Пахта ва ғаллачиликда давлат буюртмасидан тўлиқ воз 
кечилиб, фермерларга эркинлик берилди, ер эгаларининг манфаатдорли-
ги ошди. Мамлакатимизда 100 мингга яқин иқтисодий барқарор, кўп тар-
моқли фермерлар шаклланди, мутлақо янгича усулда ишловчи бир мингга 
яқин агрокластерлар фаолияти йўлга қўйилди. 200 минг гектар экин май-
дони аҳолига деҳқон хўжалиги юритиш учун ажратиб берилиши бир ярим 
миллион фуқаро, жумладан, ёшлар ва аёлларнинг даромадли меҳнат би-
лан банд бўлишига имкон яратди. 

Куни кеча Тадбиркорлар ва ишбилармонлар ҳаракати 
– Ўзбекистон Либерал-демократик партиясининг ўн би-
ринчи съезди бўлиб ўтди. Анжуманда шу йилнинг 9 июль 
куни бўлиб ўтадиган муддатидан илгари Ўзбекистон Рес-
публикаси Президенти сайловида O‘zLiDePнинг иштироки 
ва сайловда партиядан кўрсатиладиган номзод масаласи 
муҳокама қилинди.

БИЗНИНГ МАҚСАДИМИЗ АНИҚ ВА ЎЗГАРМАСДИР – 

ДЕМОКРАТИК ДАВЛАТ ВА ФУҚАРОЛИК ЖАМИЯТИ ҚУРИШ 
ЙЎЛИНИ ЯНАДА ҚАТЪИЙ ДАВОМ ЭТТИРАМИЗ

ЎЗБЕКИСТОН РЕСПУБЛИКАСИ ПРЕЗИДЕНТЛИГИГА КЎРСАТИЛГАН НОМЗОД ШАВКАТ МИРОМОНОВИЧ МИРЗИЁЕВНИНГ 
ТАДБИРКОРЛАР ВА ИШБИЛАРМОНЛАР ҲАРАКАТИ – ЎЗБЕКИСТОН ЛИБЕРАЛ-ДЕМОКРАТИК ПАРТИЯСИНИНГ XI СЪЕЗДИДАГИ НУТҚИ

Бу ҳақда сўз юритганда, донишманд-
ларнинг “Ҳар қайси инсоннинг қалбида 
бир қуёш бор, фақат унга нур сочиш имко-
нини бериш керак”, деган сўзларини эслаш 
ўринлидир. 

Чиндан ҳам, инсондаги ақл-заковат, ис-
теъдод ва қобилият қуёш каби нур сочиб, 
унинг йўлини ёритса, бунинг учун имконият 
яратилса, жамиятда ўсиш, ўзгариш ва рав-
нақ бўлади.

Халқаро экспертлар билан бирга ўтказ-
ган таҳлилларимиз кўрсатмоқдаки, бугун 
ҳаётимиздаги мавжуд шароитлар болала-
римизга фақат 60 фоиз салоҳиятини рўёбга 
чиқариш учун имкон берар экан.

Шу боис, биз таълим-тарбия соҳасини 
тубдан ўзгартиришга бел боғлаб, ислоҳот-
ларни боғчалар тармоғини кенгайтириш-
дан бошладик ва сўнгги йилларда қамровни 
27 фоиздан 72 фоизга олиб чиқдик.

Ўтган даврда мактаб таълимида қўшим-
ча 700 минг ўқувчи ўрни яратилди. Шу билан 
бирга, 200 га яқин Президент, ижод ва ихти-
сослашган мактаблар ҳамда 400 та хусусий 
мактаб ташкил қилинди. 

Энг муҳими, таълимга замонавий ме-
тодика, сифат ва рақобат кириб келди. Бу-
ларсиз ушбу соҳада ўзгариш бўлиши мумкин 
эмас.

Бошланғич синф дарсликлари энг илғор 
хорижий тажрибалар асосида тўлиқ янги-
ланди. Мактабларга минглаб хорижий му-
аллимлар олиб келинди. Бугун қанча-қанча 
оддий оилалар фарзандлари халқаро фан 
олимпиадаларида ғолиб бўлмоқда, нуфузли 
хорижий олийгоҳларга кирмоқда. Уларнинг 
ота-оналари қувончи чексиз.

Айни вақтда барчамиз яхши тушунамиз-
ки, бу ишлар улуғ мақсад йўлидаги дастлаб-
ки қадамлардир. Олдимизда янада улкан 
вазифалар турибди. Масалан, бу йил мак-
табларни 390 минг ўқувчи битирган бўлса, 
700 минг бола 1-синфга боради. Келгуси 
йилларда бу рақам 1 миллионга чиқади. Бу 
эса, табиийки, биздан янада улкан куч ва 
ресурсларни сафарбар этишни талаб қила-
ди. Шу боис, мактабгача ва мактаб таълими-
ни юқори босқичга олиб чиқиш бўйича янги 
дас турларни бошлаймиз.

Энг аввало, 2030 йилга қадар мактабга-
ча таълимга бўлган эҳтиёж тўлиқ қопланади 
ва қамров 100 фоизга етказилади. Бунинг 
учун ишлаб чиқариш корхоналарининг боғ-
ча қуришга сарф этиладиган харажатлари 
солиқлардан тўла озод қилинади. Шунинг-
дек, бу мақсадларга 7 фоизлик ставкада 
10 йил муддатга кредит берилади. Натижа-
да, 2030 йилга қадар қўшимча 2 мингта боғча 
қурилади. 

Эҳтиёжманд оилалар фарзандлари учун 
боғча харажатлари давлат томонидан қоп-
лаб берилади. Бу имтиёз бола хусусий боғ-
чага борса ҳам қўлланади.

Боғча ва мактабларимиз фильтрланган 
ичимлик суви билан тўлиқ таъминланади. 
Мактабгача таълим муассасаларида оқсил, 
витамин ва минераллар билан бойитилган, 
сут ва йод билан тўйинган нон маҳсулот-
лари берилиши йўлга қўйилади. Болажон-
ларимизни эрта ёшдан бошлаб замонавий 
технологияларга ўргатиш мақсадида ҳар 
бир боғча компьютер синфи билан таъмин-
ланади.

Келгуси 7 йилда мактабларда қўшимча 
2,5 миллион ўқувчи ўрни яратишимиз, таъ-
лим сифатини тубдан яхшилашимиз зарур. 
Шу мақсадда “Йилига 500 минг ўқувчи ўрни” 
дастурини амалга оширамиз.

Хусусий таълимга қўшимча енгилликлар 
берилади. Давлат-хусусий шериклик асоси-
да мактаблар қуришни кенг жорий этамиз. 
Бошланғич синф ўқувчилари таълим план-
шетлари билан тўлиқ таъминланади. Чекка 
ҳудудларимизда мактаб автобуслари бепул 
йўлга қўйилади.

Биринчи навбатда эҳтиёжманд оилада 
тарбия топаётган болаларнинг қобилиятини 
рўёбга чиқариш учун зарур чораларни кўра-
миз. Шу сабабли 2030 йилгача барча туман 
ва шаҳарларда “Истеъдод – интилиш – ис-
тиқбол” деб номланадиган мактаб-интернат-
лар ташкил этилади. Уларда Президент мак-
табларидан кам бўлмаган шароит яратилади 
ва эҳтиёжманд оилалар фарзандлари учун 
70 фоиз квота ажратилади.

Ёшларимиз учун дунё эшикларини оча-
диган калит, бу – хорижий тилларни билиш-
дир. Бу борада, келгуси етти йилда барча 
мактабларга чет эллардан “тил эгалари” 
бўлган ўқитувчиларни олиб келамиз. Бунинг 
учун ҳар йили 200 миллиард сўм ажратила-
ди. Дунёдаги энг нуфузли 500 олий ўқув юр-
ти рўйхатига кирадиган чет эл олийгоҳлари 
билан ҳамкорликда камида 50 та қўшма ўқув 
дастури ва “икки дипломли тизим” жорий 
этилади.

Бундан ташқари, биотехнология, сунъ-
ий интеллект ва бошқа юқори технологик 
йўналишларда йилига 500 нафар истеъдод-

ли ёшларимизни энг нуфузли хорижий олий-
гоҳларга давлат ҳисобидан ўқишга юбо-
рамиз. Бунинг учун, 200 миллион доллар 
йўналтирамиз. 

Келгуси етти йилда илм-фан ва иннова-
цияларни ривожлантириш учун 1 миллиард 
доллар ажратилади. Биз ҳурматли профес-
сор ва академиклар, илмий тадқиқотлар 
олиб бораётган магистр ва аспирантлар, 
олийгоҳлар ўқитувчи ва домлалари, бир 
сўз билан айтганда, заҳматкаш илмий ва 
ижодкор зиёлиларимиз Ватан равнақига 
муносиб ҳисса қўшаётганини юксак қадр-
лаймиз.

Фурсатдан фойдаланиб, уларнинг бар-
часига миннатдорчилик билдириб, самимий 
ҳурмат-эҳтиромим ва эзгу тилакларимни 
изҳор этаман. 

Бу йил Ўзбекистон илм-фанининг асо-
сий таянчи бўлган Фанлар академияси таш-
кил топганига 80 йил тўлади. Бу қутлуғ сана-
ни ҳаммамиз биргаликда нишонлаймиз. 

Биз Янги Ўзбекистонни бунёд этишда 
соғлом ва баркамол ёшларимизни ҳал қилув-
чи куч деб биламиз. Шу мақсадда уларнинг 
билим, маданият, санъат ва спорт бўйича 
салоҳиятини рўёбга чиқариш, тадбиркорлик 
фаолиятини рағбатлантириш борасида ҳам 
янги тизим яратамиз.

Такрор ва такрор айтаман: Янги Ўзбе-
кистоннинг асосий устуни – билим, таълим 
ва тарбия бўлади.

Ёшларимизнинг фаоллиги, Ватанимиз 
тақдири ва тараққиётига бефарқ эмаслиги, 
эртанги кунга катта умид ва ишонч билан 
қараётгани барчамизга ғурур ва ифтихор 
бағиш лайди. 

Биз “Бугунги Ўзбекистон – бу кечаги 
 Ўзбекистон эмас”, деб кўп гапирамиз. Бу-
нинг исботини аввало ёшларимиз сиймоси-
да, уларнинг ютуқ ва ғалабаларида кўрамиз.

Қадрли фарзандларим, бир нарсадан 
кўнглингиз тўқ бўлсин: сизларнинг қобили-
ят ва истеъдодингизни рўёбга чиқариш учун 

биз бундан буён ҳам барча шароит ва имко-
ниятларни албатта яратиб берамиз.

Мен сиз, азизларнинг ҳар бирингизни 
ўзимнинг ўғлим, ўзимнинг қизим, ўзимнинг 
неварам, деб биламан. Сизларнинг ҳар бир 
ютуғингиз, ғалабангизни ўзимнинг ютуғим, 
ўзимнинг ғалабам, деб қабул қиламан. Жо-
нажон Ватанимиз, заҳматкаш халқимизнинг 
ана шундай юксак ишончи ва меҳрига доимо 
муносиб бўлинг, азиз ўғил-қизларим!

Муҳтарам ватандошлар!
Ҳаётда ўз исботини топган бир ҳақиқат 

доим ёдимизда туриши зарур: фақат соғлом 
ва баркамол миллатгина буюк ишларга 
қодир бўлади.

Бундан олти-етти йил олдин, афсуски, 
ўн минглаб беморлар гемодиализ, онко-
гематология ёрдамидан фойдаланиш учун 
кунлаб, ойлаб навбат кутганлари, қанчаси 
бу хизматларга етиб бора олмагани аччиқ 
ҳақиқат. Ёки эшитиш қобилияти заиф, юрак 
нуқсони ва ирсий касаллиги бор минглаб 
болаларга ўз вақтида махсус тиббий ёрдам 
кўрсатилмагани ҳам ҳеч кимга сир эмас.

Биз тиббиёт соҳасида катта ислоҳот-
ларни бошладик. Бунинг натижасида вази-
ят тубдан ўзгарди. Энди бундай беморлар 
учун замонавий шифохоналар ҳам, малака-
ли мутахассислар ва даволаш учун маблағи-
миз ҳам етарли. Лекин аҳолимизни тиббиёт 
тизимидан рози қилиш учун ҳали жуда кўп 
ишларни амалга оширишимиз керак. 

Юртимизда ўртача умр давомийли-
гини ҳозирги 73 ёшдан келгусида 78 ёшга 
етказиш бўйича барча имкониятларни иш-
га соламиз. Бунинг учун 2030 йилга қадар 
оналар ва болалар ўлими, болалар ўрта-
сида ирсий касалликларни камида 2 ба-
робар қисқартириш; онкология, юрак-қон 
томир, диабет, нафас йўллари ва юқум-
ли касаллик лар бўйича эрта ўлимни эса 
2,5 баробар камайтириш асосий вазифа-
миз бўлади. Бунда 120 минг нафар онко-
логия, 350 минг нафар диабет, 1,5 миллион 
юрак-қон томир касаллиги бор беморлар-
ни даволаш билан тўлиқ қамраб оламиз. 
“Гепатит С” касаллигини 100 фоиз давлат 
ҳисобидан даволашни йўлга қўямиз. Ту-
беркулёз билан касалланиш даражасини 
юз минг аҳолига нисбатан ҳозирги 34 на-
фардан кескин камайтиришга эришамиз.

Шу билан бирга, келгуси йилдан бир-
ламчи бўғин орқали энг кўп учрайдиган 10 та 
касалликни даволаш ва 6 та тиббий хизмат-
дан иборат кафолатланган тиббий пакет 
аҳолига бепул тақдим этилади. Бу орқали, 
тиббий ёрдамга муҳтож аҳолининг 70 фоиз 
мурожаатлари бирламчи бўғиннинг ўзида 
ҳал бўлади. 

Онкологик беморлар ҳаётини сақлаб 
қолиш мақсадида мамлакатимизда илк бор 
ўзак ҳужайраларини трансплантация қилиш 
йўлга қўйилади. Бу борадаги харажатлар 
эҳтиёжманд оилалар фарзандлари учун тў-
лиқ давлат ҳисобидан қопланади.

Туғиш ёшидаги ва ҳомиладор аёллар, 
болаларга 7 турдаги витаминлар, йод ва фо-
лий кислотасини бепул тарқатишни келгуси 
йилларда ҳам давом эттирамиз.

Яна бир муҳим янгилик – соғлиқни 
сақлаш тизими тўлиқ рақамлаштирилади 
ва тиббий суғурта тизими жорий қилинади. 
Умуман, 2030 йилга қадар тиббиётга бюд-
жетдан ажратиладиган йиллик маблағ ҳаж-
мини 2 карра ошириб, 6 миллиард долларга 
етказамиз.

Маълумки, сўнгги олти йилда биз ижти-
моий ёрдам кўламини 5 баробар ошириб, 
2 миллиондан ортиқ оилани қамраб олдик. 
Ҳозирги кунда ҳар бир эҳтиёжманд оила 
бюджет ва “3 та дафтар” тизими орқали мод-
дий ёрдам олмоқда. Бу мақсадларга бюд-
жетдан ҳар йили ажратиладиган маблағни 
18 триллион сўмга етказдик. Қиёслаш учун: 
2016 йилда бу рақам 2,2 триллион сўмни 
ташкил этарди.

Ижтимоий таъминотга йўналтирилган 
маблағларнинг ялпи ички маҳсулотдаги улу-
ши 2,5 баробар ёки 2016 йилдаги 0,9 фоиз-
дан 2022 йилда 2,2 фоизга кўпайди. Лекин 
ижтимоий ҳимоя фақат пул бериш билан 
чекланиб қолмоқда. Аслида, бу тизимнинг 
вазифаси аҳолини оғир аҳволдан чиқариш 
ва жамиятда ўз ўрнини эгаллаши учун кўмак 
беришдан иборат бўлиши керак.

Мисол учун, бизда оғир вазиятга тушган 
30 та тоифадаги 9 миллион аҳоли бор. Булар 
– ногиронлиги бор шахслар, ёлғиз кексалар, 
боқувчисини йўқотганлар, оилада зўравон-
ликка учраган аёллар. Шу боис, ижтимо-
ий хизматлар соҳасини буткул қайта кўриб 
чиқамиз. Энди ҳар бир маҳаллада профес-
сионал ижтимоий ходимлар фаолияти йўл-
га қўйилади ва улар ижтимоий хизматларни 
манзилли асосда кўрсатади.

Оғир ҳаётий аҳволга тушган ёки тушиш 
хавфи юқори бўлган ҳар бир оила бўйича 
алоҳида “ижтимоий хизмат иши” очилади. 

Ушбу оилаларда шароитни яхшилаш, уларга 
даволаш, дориларни етказиш, фарзандла-
рини боғча ва мактабга жойлаштириш, мод-
дий ёрдам бериш каби ижтимоий хизматлар 
кўрсатилади. Оғирроқ вазиятдаги оилалар-
га психологик ёрдам ҳам берилади. Бундай 
оила ларнинг ҳаёт сифати амалда яхши то-
монга ўзгаргандан кейингина, “ижтимоий 
хизмат иши” ёпилади. 

Туманларда ижтимоий хизматларни 
“ягона дарча” тамойили асосида кўрсата-
диган ижтимоий хизматлар марказлари; 
психолог, ҳуқуқшунос, ижтимоий ходимдан 
иборат “мобил гуруҳлар”; зўравонликка уч-
раган аёлларни ижтимоий қўллаб-қувватлаш 
бўйича “колл-марказ”лар ташкил қилинади. 
Шунингдек, қийин аҳволга тушиб қолган хо-
тин-қизлар учун ҳам ҳуқуқий ва психологик 
ёрдам кўрсатиш хизмати кенгайтирилади.

Туғруқ таътилидаги аёллар учун онлайн 
ишлаш тизими жорий этилади. Болаларни 
васийликка олиш тизими, васийларни тан-
лаш мезонлари ва мониторинг қилиш тарти-
би тўлиқ ўзгаради.

Ҳар йили юрак нуқсони бор 5 минг бола-
ни ва кўриш қобилиятини йўқотиш эҳтимоли 
юқори бўлган 10 минг чақалоқни бепул даво-
лашни давлат ўзига мажбурият қилиб олади. 
Тасаввур қилинглар, шу тариқа қанча-қанча 
оилаларга қувонч ва бахт олиб киришга эри-
шамиз.

Маълумки, Ўзбекистонда ногиронлиги 
бўлган шахсларга жамият ва давлат томо-
нидан кўмак ва ёрдам бериш, уларни ижти-
моий-сиёсий ҳаётга фаол жалб этишга қара-
тилган кенг кўламли чора-тадбирлар амалга 
оширилмоқда. Энг муҳими, тақдир тақозоси 
билан ногирон бўлиб қолган юртдошлари-
миз ўзининг азму матонати, сабр-бардоши 
ва шукроналик фазилатлари билан кўпчи-
ликка ибрат бўлмоқда.

Биз бу йўналишда бошлаган хайрли 
ишларимизни фаол давом эттириб, ногирон-
лиги бўлган шахсларни қўллаб-қувватлаш 

бўйича янги тизим яратамиз. Энди ортопе-
дия, реабилитация, тиббиёт ва дори восита-
ларини уларнинг ўзи танлайди. Давлат эса, 
фақат пулини тўлаб беради.

Шу билан бирга, протез-ортопедия бу-
юмлари билан таъминлаш харажатлари йи-
лига ҳозирги 80 миллиард сўмдан 250 мил-
лиард сўмга кўпайтирилади.

Ногиронликни белгилаш бўйича ҳозирги 
тиббий моделдан ижтимоий моделга ўтамиз. 
Яъни, ишлаш истагидаги ногирон шахслар 
учун зарур шароитларни яратамиз. Бунинг 
учун улар меҳнат бозорида талаб юқори бўл-
ган касбларга бепул ўқитилади.

Ногиронлиги бор оила аъзосига қаров-
чи эҳтиёжманд инсонларга иш ҳақи тўлаш 
тизими жорий қилинади. Ушбу тоифадаги 
одамларимизни бизнесга жалб қилиб, да-
ромад топишга ўргатган, уларнинг маҳсу-
лотини реализация қилишга кўмаклашган 
тадбиркорларга имтиёз ва афзалликлар 
берамиз.

Бу ишларни мувофиқлаштириш учун ҳо-
зирги 6 та вазирликда тарқоқ бўлган ижти-
моий хизматлар бирлаштирилиб, Ижтимоий 
ҳимоя миллий агентлиги ташкил этилади.
Янги агентлик учун камида 10 фоиз ходим-
лар ногиронлиги бўлган шахслар орасидан 
танлов асосида ишга олинади.

Ижтимоий ҳимояга ажратиладиган бар-
ча маблағлар агентлик ҳузурида ташкил 
этиладиган алоҳида жамғарма орқали ман-

зилли йўналтирилади ва унинг харажатлари 
очиқ-ошкора бўлади. Агентлик жамоатчилик 
билан яқин мулоқот ўрнатиб, улар билан ба-
маслаҳат иш юритади. 

Яна бир масалага эътиборингизни қа-
ратмоқчиман. 

Бизнинг бугунги тинч ва осойишта, 
 эркин ва фаровон ҳаётга, шундай ёруғ кун-
ларга етиб келишимизда ҳурматли кекса 
авлод вакиллари беқиёс ҳисса қўшганини 
миннатдорлик билан эътироф этамиз. Шу 
боис муҳтарам нуронийларимизга ҳурмат ва 
эҳтиром, амалий ғамхўрлик кўрсатиш дои-
мо  эътиборимиз марказида бўлади. Шу мақ-
садда қадрли отахон ва онахонларимизнинг 
соғлиғини тиклаш, мазмунли дам олиши учун 
қўшимча шароитлар яратиш бўйича катта 
дас тур қабул қиламиз.

Уч миллиондан ортиқ нуронийларимиз 
ҳар йили бепул тиббий кўрикдан ўтказилиб, 
шифохона ва сиҳатгоҳларда даволанади, 
улар учун юртимиз бўйлаб саёҳатлар ташкил 
этилади.

Кексаларга малакали тиббий хизмат 
кўрсатиш учун оилавий шифокорлик пункт-
лари ва поликлиникалар қўшимча ускуналар 
билан таъминланади.

Оилаларда тинчлик, маҳаллаларда 
ободликни таъминлаш, ёшларимизни тарбия-
лашда биз аввало кўпни кўрган, донишманд 
нуронийларимизга суянамиз. Бу борада “Уч 
авлод учрашувлари”, “Оталар жасорати – 
ибрат намунаси”, “Ўнта ёшга – бир нуроний” 
ҳаракати каби маънавий-тарбиявий ишлари-
миз самарасини янада оширамиз.

Ҳурматли съезд қатнашчилари!
Биз мамлакатимизда камбағалликни 

қисқартиришга қаратилган сиёсатимизни 
изчил давом эттирамиз. Албатта, бу борада 
сизлар билан катта ишларни амалга ошир-
дик. Лекин булар етарли эмас. 

Бугунги кунда жон бошига ойлик да-
ромади 50 доллардан ошмайдиган кам-
бағал аҳоли қатлами 5 миллион нафарни 
ёки аҳолимизнинг 14 фоизини ташкил эт-
моқда. Шундан 3 миллион нафари ёшлар 
бўлиб, уларнинг меҳнат қобилиятини иш-
га солиш орқали, камбағаллик чангали-
дан олиб чиқиш – асосий бурчимиз бўли-
ши керак.

Айни пайтда бу тоифага кирмаган, ле-
кин камбағалликка тушиш хавфи мавжуд, 
яъни, ойлик даромади 50 доллардан юқори, 
лекин 100 доллардан ошмайдиган 4 миллион 
500 минг аҳолимиз ҳам бор. Бизнинг муҳим 
вазифамиз – 2030 йилга қадар бу масалада 
жиддий ўзгариш қилишдан иборат бўлади. 

Шу мақсадда ижтимоий қўллаб-қувват-
лашга оид дастурларимиз камбағал аҳоли 
билан бирга даромади паст бўлган қатлам-
ларни ҳам қамраб олади. Бундан ташқари, 
тадбиркорларга “ижтимоий шериклик” асо-
сида айнан камбағал тоифа учун бандлик 
дастурларини амалга оширишда қўшимча 
имтиёз ва рағбатлар берамиз. Бундай дас-
турларга ҳар йили камида 1 миллиард дол-
лар йўналтирилади.

Бугунги кунда 2 миллион атрофидаги 
аҳолимиз рўзғорини тебратиш учун, оиласи, 
ота-онаси ва фарзандларидан узоқда – чет 
мамлакатларда меҳнат қилмоқда. Мусофир 
юртда, турли қийинчилик ва машаққатларга 
чидаб, ҳалол меҳнат қилиб нон топиш – ал-
батта осон эмас.

Биз чет элларда даромад билан бирга 
тажриба ва малака ҳам орттираётган ана 
шундай юртдошларимизга раҳмат айти-
шимиз керак. Улар бизнинг фарзандлари-
миз, ака-ука, жигарларимиздир. Шу мақ-
садда ташқи меҳнат миграцияси тизими 
тўлиқ ислоҳ қилинади. Хорижга ишлаш учун 
бораётган аҳолимизни касбга ва чет тилла-
рига ўқитиш кўлами кенгайтирилади. Улар-
нинг Европа ва Осиёнинг юқори ҳақ тўлана-
диган мамлакатларига ишга боришлари учун 
кўмаклашамиз.

Ватандошларимизга дунёнинг исталган 
нуқтасидан мамлакатимиздаги давлат хиз-
матларидан масофадан туриб фойдаланиш 
имкониятини яратиб берамиз. Хорижда му-
раккаб вазиятга тушиб қолган юртдошлари-
мизга ҳуқуқий ва бошқа ёрдамлар кўрсатиш 
кўламини кенгайтирамиз.

Меҳнат мигрантларимиз ва уларнинг 
 оила аъзолари давлатимиз, халқимизнинг 
доимий ғамхўрлигида бўлади. Фарзандлари-
нинг ўқиши ва олийгоҳларга киришида ҳам 
енгилликлар берилади. Бир сўз билан айт-
ганда, биз хориждаги Ўзбекистон фуқарола-
ри ўз муаммолари билан ёлғиз қолиб кетиш-
ларига йўл қўймаймиз.

Аҳолини ҳамёнбоп уй-жой билан таъ-
минлаш одамларимиз кутаётган яна бир дол-
зарб масаладир.

Ўзингиз ўйланг, инсон ишлаб топган 
пулининг асосий қисмини ижарага тўласа, 
рўзғорига, фарзандларининг таълим олиши-
га, саломатлигини тиклашга нима қолади?

Бошланиши 1-саҳифада.

Давоми 3-саҳифада.

Шу боис, мамлакатимизда охирги олти 
йилда, қарийб 300 мингта ёки аввалги йил-
ларга нисбатан 10 баробар кўп уй-жойлар 
қурдик. Бу йил эса янада юксак марра, яъни 
90 минг хонадонли уй-жойлар қуришни режа 
қилганмиз.

Шу билан бирга, 2030 йилга қадар юр-
тимиздаги аҳоли сони 100 минг нафардан 
ортиқ туман ва шаҳарлар 167 тадан 200 тага 
етади. 

Бу борадаги устувор вазифамиз – ҳар 
бир оила ўз уй-жойига эга бўлиши учун ша-
роит яратишдир. Бунинг учун кейинги ет-
ти йилда қўшимча 1 миллион хонадонли 
уй-жойлар қурамиз ва бунга 15 миллиард 
доллар йўналтирамиз. Бунда ҳам қурувчи-
ларга, ҳам халқимизга арзон ва узоқ муддат-
ли кредитлар тақдим этилади.

Қадрли дўстлар! 
Маълумки, хотин-қизларга юксак эҳти-

ром кўрсатиб яшаш эл-юртимизга хос азалий 
қадриятдир. Дарҳақиқат, оила ва жамият-
нинг тинч, мустаҳкам ва фаровон бўлишида, 
фарзандлар тарбиясида ҳурматли аёллари-
мизнинг ўрни ва таъсирини ҳеч нарса билан 
ўлчаб бўлмайди. Бугунги кунда уларнинг жа-
миятимизда олиб борилаётган ўзгариш ва 
янгиланишлар жараёнига катта ҳисса қўша-
ётганини ҳаммамиз яхши биламиз ва юксак 
қадрлаймиз.

Ҳаётимизнинг файзи ва кўрки бўлган 
меҳрибон оналаримиз, мунис опа-сингил-
ларимиз, дилбар қизларимизнинг ҳуқуқ ва 
манфаатларини, сифатли таълим олишини 
таъминлаш, иқтисодий, ижтимоий ва сиёсий 
фаоллигини ошириш, гендер тенглик маса-
лалари бундан буён ҳам энг асосий вазифа-
миз бўлиб қолади.

Шу маънода, аввал айтган фикримга қў-
шимча қилиб, Янги Ўзбекистонни аёллари 
ҳаёт дан рози бўлиб, бахтли-саодатли яшайди-
ган мамлакатга албатта айлантирамиз, десам, 
ўйлайманки, барчангиз бу фикрга қўшиласиз.

Иккинчи мақсад – одамларни ҳаёт-
дан рози қилиш учун барқарор иқтисодий 
ўсишни таъминлаш.

Очиқ айтиш керак, ислоҳотларни бош-
лаганимизда бизга шубҳа билан қараганлар 
ҳам кўп бўлди. Лекин ишбилармон ва тад-
биркор юртдошларимизга ишониб, сизлар-
нинг ташаббус ва шижоатингизга таяниб, ул-
кан ишларни амалга оширдик.

Хорижий инвестициялар ҳажми 3 кар-
ра кўпайиб, ўтган йилнинг ўзида 10 милли-
ард доллардан ошди. Ҳар бир маҳаллада 
40-50 та корхона фаолият юритмоқда, барча 
туманларда экспорт қилувчи тадбиркорлар 
пайдо бўлди, миллионлаб янги иш ўринлари 
яратилди.

Бир сўз билан айтганда, тадбиркорлар 
синфи шаклланиб, жамиятимизда ҳақиқий 
кучга, ислоҳотлар драйверига айланди. На-
тижада сўнгги йилларда ялпи ички маҳсулот 
ҳажми 52 миллиард доллардан 80 миллиард 
долларга етди. Аҳолимиз харид қобилияти 
ва ўртача ойлик иш ҳақи қарийб 2 баробар 
ошиб, бугунги кунда 360 долларни ташкил 
этмоқда. 

Энди мавжуд салоҳиятимизга таяниб, 
янада юқори марраларни белгилаяпмиз. 
2030 йилга бориб иқтисодиётимизни 2 баро-
бар ошириб, 160 миллиард долларга етказа-
миз. Аҳоли жон бошига ялпи ички маҳсулот 
ҳажмини ҳозирги 2 минг 200 доллардан 4 минг 
долларга оширамиз. Бунинг натижасида 
Ўзбекистон “даромади ўртачадан юқори бўл-
ган давлатлар” қаторига албатта киради.

Энг аввало, илғор технологиялар-
га асос ланган саноатни ривожлантирамиз. 
Бунда меҳнат унумдорлиги 2 баробар оша-
ди. Шу мақсадда хорижий ҳамкорларимиз 
билан бирга умумий қиймати 115 миллиард 
доллар бўлган йирик лойиҳаларни бошла-
дик. Жумладан, кейинги йилларда стратегик 
мегалойиҳалар ишга туширилади. Хусусан, 
Олмалиқда 3 та мис бойитиш фабрикаси ва 
янги мис эритиш заводи; Оҳангарон мисни 
қайта ишлаш кластери; Навоий, Қўнғирот ва 
Қоракўлда йирик кимё-полимер кластерла-
ри; Тошкент ва Навоий вилоятларида фосфо-
рит хомашёсидан юқори қўшилган қийматли 
тайёр маҳсулот ишлаб чиқариш корхонаси; 
Тебинбулоқ ва Ғаллаоролда темир ишлаб 
чиқариш мажмуалари иш бошлайди. Нати-
жада 2030 йилгача юқори даромадли маҳ-
сулот учун зарур бўлган мис ишлаб чиқа-
риш 3,5 баробар, олтин – 1,5 карра, кумуш 
– 3 марта, уран – 3 баробар оширилади.

Тарихимизда илк бор алюминий, литий, 
пўлат, графит ишлаб чиқаришни бошлаймиз. 
Тасаввур қилинг, бу хомашёлардан автомо-
биль, электроника, “яшил энергия” қурил-
малари, кимё ва полимер каби юзлаб янги 
маҳсулотларни ишлаб чиқарса бўлади. Бу 
– 2,5 миллионта юқори даромадли иш ўр-
ни, дегани. Хусусан, 4 та нуфузли хорижий 
компаниянинг лойиҳалари ишга туширилиб, 
автомобилсозлик соҳасида ҳақиқий рақо-
бат пайдо бўлади ва ишлаб чиқариш йиллик 

ҳажми ҳозирги 350 мингдан – 1 миллион до-
нага етказилади. Бунда йилига 300 мингта 
электромобиль ишлаб чиқарилади. 

Умуман, саноатда қўшилган қиймат 
ҳаж ми 20 миллиард доллардан 45 миллиард 
долларга етказилади.

Иккинчидан, саноат ва иқтисодиётнинг 
келажаги – бу экспортдир. 

Сўнгги йилларда чарм-пойабзал, тўқи-
мачилик, озиқ-овқат, электротехника, фар-
мацевтика йўналишларида минглаб янги 

корхоналар очилди. Натижада экспорт ҳаж-
ми 1,5 баробар кўпайиб, 19 миллиард дол-
лардан ошди.

Ташқи бозорларга чиқиш харажатла-
ри юқори эканини инобатга олиб, биз илмга 
асосланган, юқори даромадли, экспортбоп 
маҳсулотларни кўпайтирамиз. Тайёр маҳ-
сулот билан ташқи бозорларга чиқиш учун 
Жаҳон савдо ташкилотига албатта аъзо 
бўламиз. Лекин бунинг учун аввало корхона-
ларимиз очиқ ва кучли рақобатга тайёр бў-
лиши керак.

Юқори қўшилган қийматли, экспортбоп 
маҳсулотлар ишлаб чиқаришни қўллаб-қув-
ватлаш мақсадида Саноатни ривожланти-
риш жамғармаси ташкил этилади ва унга 
1 миллиард доллар ажратилади.

Қанчалик қийин бўлмасин, керак бўлса, 
яна маблағ топамиз. Захираларимиз иқтисо-
диётимиз учун ишлаб, миллий манфаатларга 
хизмат қилиши зарур.

Шунингдек, келгуси йилларда 50 та ну-
фузли хорижий брендлар билан махсус экс-
порт зоналари ташкил қилинади. Тадбиркор-
ларга “тайёр бизнес” шаклида бино бериш 
мақсадида саноат ипотекаси тизими тўлиқ 
йўлга қўйилади. Ҳар бир туманда камида 
мингта иш ўрни яратадиган 2 тадан янги са-
ноат зоналари ташкил этилади. IT хизмат-
лари экспорти 5 миллиард долларга олиб 
чиқилади. Натижада 2030 йилга қадар жами 
экспорт ҳажми 2 баробар оширилиб, 45 мил-
лиард долларга етказилади.

Учинчидан, бутун дунёда тез ривожла-
наётган “яшил иқтисодиёт”га ўтиш, унинг 
асоси бўлган қайта тикланувчи энергиядан 
фойдаланишни кенгайтирамиз.

Бу борада 2030 йилга қадар қайта 
тикланувчи энергия манбалари 25 минг ме-
гаваттга, уларнинг улуши ҳозирги 14 фоиз-
дан 40 фоизга етказилади.

2024 йилдан бошлаб саноатда “яшил 
сертификат”лар бозори яратилади. Авто-
буслар тўлиқ экологик тоза электр ёки газ 
ёнилғисига ўтказилади. Барча янги уйлар ва 
асбоб-ускуналарга энергияни тежаш бўйи-
ча талаблар жорий этилади. Иқтисодиётда 
энергия самарадорлиги 2 карра оширилади. 
Натижада 2030 йилга келиб 50 миллиард ки-
ловатт соат “яшил энергия” ишлаб чиқари-
лади. Янги станциялар ишга тушиши билан 
10 минг километр магистрал ва 110 минг ки-
лометр ҳудудий электр тармоқлари барпо 
этилади.

Тўртинчидан, бизнес ва аҳоли эҳтиё-
жидан келиб чиқиб, инфратузилмани ривож-
лантириш бўйича янги ёндашувлар амалга 
оширилади.

Сўнгги олти йилда автомобиль ва темир 
йўллари, ичимлик сув ва алоқа тармоқлари-
ни қуриш олдинги йилларга нисбатан 2,3 ба-
робар кўпайди. Энди бу ишларни давом 
эттириб, йўл-транспорт соҳасида авиақат-
новлар сони 4 марта оширилади. Тошкент 
– Самарқанд, Навоий – Бухоро йўналишла-

рида қўшимча тезюрар темир йўллари қури-
лади. Электрлашган темир йўллари улуши 
43 фоиздан 65 фоизга етказилади.

Энг муҳими, темир йўл соҳасига хусу-
сий сектор жалб қилиниб, хизматлар сифати 
рақобатбардош нархлар асосида белгилана-
ди. Шунингдек, 6 та йирик аэропорт модер-
низация қилиниб, хусусий авиакомпаниялар 
сони 10 тага етказилади. 

2030 йилга қадар туман марказлари-
дан ҳар бир қишлоққача – жами 5,5 минг 

километр цемент-бетон йўллар қурилади 
ва жамоат транспорти билан тўлиқ қамраб 
олинади.

Тошкент – Самарқанд ва Тошкент – 
Фарғона водийси йўналишларида хусусий 
шериклик асосида янги автомобиль йўллари 
қурилади.

Хусусий сектор иштирокида 56 минг ки-
лометр йўллар реконструкция қилинади. На-
тижада, йўловчи ва юк ташиш ҳажми 3 баро-
бар кўпайтирилади.

Аҳолимиз учун ўта долзарб бўлган му-
аммони ҳал этиш учун 2030 йилга қадар бар-
ча аҳоли пунктлари тоза ичимлик суви билан 
таъминланади. Бунга 2,5 миллиард доллар 
ажратамиз. Икки йилда барча қишлоқ ва 
овуллар интернет билан тўлиқ қамраб оли-
ниб, унинг тезлиги 10 карра оширилади.

Бешинчидан, иқтисодиёт соҳаларидаги 
катта режаларимиз 2030 йилгача 250 милли-
ард доллар инвестицияларни талаб этади. 
Бундан 110 миллиард долларни хорижий ин-
вестициялар ҳисобидан, 40 миллиард дол-
ларни давлат-хусусий шериклик доирасида 
жалб этиш кўзда тутилган.

Шу билан бирга, банк ва молия тизи-
мида йиллик кредитлаш ҳажмини ҳозирги 
18 миллиард доллардан 40 миллиард дол-
ларга етказамиз.

Энг катта масалалардан бири – кредит 
фоизларини тушириш билан боғлиқ. Буни 
тадбиркорларимиз интиқлик билан кутаёт-
ганини яхши биламан. Яъни, кредит фоиз 
ставкасини ҳозирги ўртача 20 фоиздан 10-
12 фоизга тушириш лозим. Шу мақсадларга 
эришиш учун банк омонатлари ҳажми деяр-
ли 4 баробар оширилиб, ҳозирги 70 трилли-
он сўмдан 260 триллион сўмга етказилади.

Банкларни хусусийлаштириш тезлашти-
рилади. Давлат ихтиёрида фақат 3 та банк 
қолади. 

Банк бозорига яна камида 4 та йирик ну-
фузли чет эл банки кириб келиши учун имко-
ният яратилади. Шунингдек, банкдан ташқа-
ри молиявий хизматларни кенгайтириш учун 
барча шароитларни яратамиз.

Қимматли қоғозлар бозори ҳажми 
10 миллиард долларга етказилади. Хусу-
сий жамғариб бориладиган пенсия тизими-
ни ташкил этиш учун барча қонуний асослар 
яратилади.

Олтинчидан, биз хусусий сектор улу-
шини оширишни, монопол соҳаларни бозор 
тамойилларига ўтказишни изчил давом этти-
рамиз.

Сўнгги олти йилда давлат монополия-
сида бўлган электр генерацияси, иссиқ-
лик таъминоти, кимё, авиация, таълим ка-
би соҳаларга хусусий сектор жадал кириб 
келди.

Бу ишларни давом эттириб, темир йўл 
хизматлари, автомобиль йўллари қуриш 
ва бошқариш, газ ва электр етказиб бе-
риш хусусий секторга ўтказилади. Ирри-
гация, чиқиндини қайта ишлаш, ижтимоий 

объект ларда энергетика ва иссиқлик таъ-
миноти тизимини бошқаришга давлат-ху-
сусий шерик лик механизмлари кенг жорий 
этилади.

Хусусийлаштириш дастури доирасида 
давлат улуши мавжуд корхоналар 6 баробар 
ёки ҳозирги 2,3 мингтадан 360 тага камаяди. 
17 турдаги давлат монополияси бекор қили-
ниб, уларга хусусий сектор кенг жалб эти-
лади. 

Умуман, келгуси йилларда фақат ма-

гистрал энергия ва транспорт тармоқлари, 
давлат бошқаруви ва хавфсизлиги билан 
боғлиқ соҳалар давлат тасарруфида қолади. 
Бу борада 2030 йилга қадар иқтисодиётда 
нодавлат сектор улушини 85 фоизга етказиш 
асосий мақсадимиз бўлади.

Еттинчидан, биз бизнесни қўллаб-қув-
ватлаш, тадбиркорларга эркин фаолият 
юритиши учун энг қулай шароитлар яратиш-
ни бундан буён ҳам давом эттирамиз.

Сўнгги олти йилда иш ҳақига солиқ 
юки 2 баробар камайтирилди, қўшилган 
қиймат солиғи 20 фоиздан 12 фоизга ту-
ширилди. Кўплаб чеклов ва тўсиқлар олиб 
ташланиши натижасида корхоналар сони 
2 марта ошди.

Шу билан бирга, савдо, қишлоқ хўжали-
ги, қурилиш ва хизмат кўрсатиш соҳаларида 
яширин иқтисодиёт улуши 50 фоиздан юқо-
ри бўлиб қолаётгани сир эмас. 

Ҳозирги кунда 5,5 миллион фуқаро но-
расмий секторда банд. Шу боис, расмий 
 сектор – нолегал фаолиятдан афзал ва ман-
фаатли бўлиши учун барча зарур шароит-
ларни яратамиз.

Энг аввало, солиқ тизимини  содда-
лаштириш ва барча тадбиркорлар учун тенг 
имкониятлар яратишга алоҳида эътибор қа-
ратилади. Жумладан, келгуси йилларда биз-
нес учун қўшилган қиймат, фойда, айланма 
ва мол-мулк солиқ ставкалари оширилмас-
лиги қатъий кафолатланади. Шунингдек, 
2024 йилдан бошлаб, янги уй-жой сотиб ол-
ган аҳолига қўшилган қиймат солиғининг 
ярми қайтариб берилади. Натижада уй-жой 
хариди аҳолига арзонроқ тушади ва қури-
лишдаги ҳисоб-китоблар шаффоф бўлади.

Қишлоқ хўжалиги маҳсулотларини сот-
ган фермерларга қўшилган қиймат солиғи-
нинг 50 фоизи қайтарилади.

Биз ижтимоий ҳимояни солиқ сиёсати 
орқали ҳам кучайтирамиз. Бу борада ёшлар-
ни ишга олган тадбиркорларга ижтимоий со-
лиқни қайтариб беришни жорий қилган эдик. 
Энди ижтимоий реестрга киритилган аҳоли-
ни ишга олган корхоналарга ходимининг да-
ромад солиғи ҳам қайтариб берилади.

Биз соҳани тўлиқ рақамлаштириш орқа-
ли вақтида солиқ тўлаётган корхоналарда 
қўшилган қиймат солиғини қайтариш муд-
датини бир кун этиб белгилаймиз. Бундай 
корхоналарда солиқ текширувлари ўтказил-
майди ва давлат харидларида устунлик бе-
рилади.

Биз бундан кейин ҳам “очиқ мулоқот”лар 
орқали бизнес муаммоларини ҳал қилиш, 
бизнесга ноқонуний аралашувга йўл қўймас-
лик ва хусусий мулк дахлсизлиги сиёсатини 
қатъий давом эттирамиз.

Саккизинчидан, маълумки, сўнгги йил-
ларда қишлоқ хўжалиги асосий драйвер 
соҳалардан бирига айланди.

Кластер тизимини жорий этиш натижа-
сида пахта, ғалла ҳосилдорлиги 25-30 фо-
изга, мева-сабзавот экспорти эса 2 баробар 

ошди, соҳага 5 миллиард доллардан ортиқ 
хусусий инвестиция киритилди.

Ўтган икки йилда 200 минг гектар унум-
дор ер майдонларини аҳолига ажратиб бер-
дик. Натижада 2 миллиондан зиёд фуқаро-
нинг бандлиги таъминланди. 

Энди 2030 йилгача бир гектардан оли-
надиган ўртача даромадни 3 минг доллар-
дан 5 минг долларга етказиш ҳақида ўйла-
шимиз керак. Жумладан, ҳосилдорликни 
пахта бўйи ча ўртача 45-50 центнерга, ғалла 
бўйича – 80-85 центнерга ошириш, қўшимча 
300 минг гектар майдонни ўзлаштириш ва 
уларда интенсив боғ ва узумзорлар ташкил 
этиш, маҳаллий сабзавот, полиз, картош-
ка уруғлик таъминотини ҳозирги 15 фоиз-
дан 50 фоизга етказиш, қишлоқ хўжалиги 
маҳсулотларини қайта ишлашни 8 фоиздан 
25 фоизга ошириш, агротармоқда 2,5 мил-
лион тонна қувватга эга бўлган 100 та янги 
логистика марказини ишга тушириш кўзда 
тутилмоқда. Натижада соҳада экспорт ҳаж-
мини йилига ҳозирги 1,6 миллиард доллар-
дан 10 миллиард долларга етказиш имкони-
яти пайдо бўлади.

Қишлоқ хўжалигини иқлим ўзгаришла-
рига мос ҳолда ривожлантириш, тупроқ ва 
яйловларда деградациянинг олдини олиш 
бўйича миллий дастур қабул қилинади. 

Умуман, аграр соҳага жами 15 милли-
ард доллар инвестициялар жалб этилади.

Учинчи мақсад – сув ресурсларини те-
жаш ва атроф муҳитни муҳофаза қилиш.

Сув ресурслари келгуси ўн йилликда 
минтақамиз ва мамлакатимиз учун энг дол-
зарб масала бўлиб қолиши – ҳақиқат. Мисол 
учун, минтақадаги 4 та мамлакатни сув би-
лан таъминлайдиган Сирдарёни тўйинтира-
диган музликлар ҳар йили 6 фоиздан қисқа-
риб бормоқда.

Айниқса, сўнгги уч йилдаги қурғоқчи-
ликнинг таъсири Амударёнинг қуйи ҳавзаси-
даги ҳудудларимизда яққол сезилди.

Амударё ўзанида янги канал қурилиши 
оқибатида дарёдан мамлакатимизга келади-
ган сув ҳажми 15 фоиз камайиши билан боғ-
лиқ хавф мавжуд.

Бугунги кунда 70 фоиз ерлар эски усул-
да суғорилмоқда, 60 фоиз каналлар бетон-
ланмаган. Шу сабабли йилига 16 миллиард 
метр куб сув йўқотилмоқда. Бундай суғориш 
тизими “ерга нисбатан ҳам, сувга нисбатан 
ҳам ваҳшийлик”, десак, хато бўлмайди. Буни 
одамлар онгига, маданиятимизга сингдири-
шимиз шарт. Исрофгарчилик Худогаям, бан-
дасигаям хуш келмайди.

Кўплаб фермер ва деҳқонларимиз сув 
тежайдиган технологиялар самарасини ту-
шунди. Ҳозирги вақтда бундай технологи-
ялар 1 миллион гектарда жорий қилинди. 
 Лекин, бу ҳали етарли эмас.

Биз 2030 йилга қадар экин майдонла-
рини тўлиқ сув тежайдиган технологияларга 
ўтказишимиз зарур. Бунинг учун далаларга 
сув етказадиган объектлар фермер ва клас-
терлар бошқарувига берилади.

Сув етказиш тизимига Туркия, Испания, 
Хитой каби давлатлар тажрибаси кенг жо-
рий қилинади. Сув тежайдиган технологияни 
жорий қилган фермер ва деҳқонларни яна-
да рағбатлантирамиз. Бунга келгуси йилдан 
10 фоизли кредит ажратилади, ўз ҳисобидан 
жорий қилганларга эса харажатнинг 50 фо-
изи қоплаб берилади.

Сув тақчиллиги кучайиб бораётган бу-
гунги шароитда бу чоралар ниҳоятда зарур 
ва уларни амалга оширишимиз шарт.

Азиз дўстлар!
Глобал миқёсда иқлим кескин ўзгар-

моқда ва бунинг салбий таъсирини барчамиз 
кўриб турибмиз. Шу боис, бетакрор табиати-
мизни асраб-авайлаб, келажак авлодларга 
етказиш бўйича таъсирчан чораларни кўра-
миз. Бу борада “Яшил макон” умуммиллий 
лойиҳасини янада кенгайтирамиз. 

Барча аҳоли масканлари, маҳаллаларда 
“яшил майдонлар”ни кўпайтириш учун йи-
лига 400 миллиард сўм ажратиб борилади. 
Шунингдек, барча давлат идоралари, корхо-
налар, олийгоҳлар ўзларининг “яшил боғла-
ри”ни ташкил этади.

Энди янги уй-жой қуришда пудратчи-
ларга “яшил ҳудуд” ва автотураргоҳ барпо 
этиш мажбурий талаб қилиб қўйилади.

Оролбўйи минтақасидаги ўрмонзорлар 
келгуси етти йилда ҳозирда 1,6 миллион гек-
тардан 2,3 миллион гектарга етказилади.

Ана шундай ишларимиз орқали 
2030 йилгача республикада кўкаламзорлик 
даражасини ҳозирги 18 фоиздан 30 фоизга 
етказамиз.

Тошкент шаҳрида амал қилаётган бош-
қарув компаниялари фаолияти жойларда 
ҳам жорий этилади. Барча қишлоқ ва шаҳар-
лар қаттиқ маиший чиқиндиларни тўплаш 
хизматлари билан 100 фоиз қамраб олинади, 
уларни қайта ишлаш эса, камида 65 фоизга 
етказилади.

Бошланиши 1-2-саҳифаларда.

Давоми 4-саҳифада.

Бошланиши 1-2-3-саҳифаларда.

БИЗНИНГ МАҚСАДИМИЗ АНИҚ ВА ЎЗГАРМАСДИР – 
ДЕМОКРАТИК ДАВЛАТ ВА ФУҚАРОЛИК ЖАМИЯТИ ҚУРИШ 

ЙЎЛИНИ ЯНАДА ҚАТЪИЙ ДАВОМ ЭТТИРАМИЗ
ЎЗБЕКИСТОН РЕСПУБЛИКАСИ ПРЕЗИДЕНТЛИГИГА КЎРСАТИЛГАН НОМЗОД ШАВКАТ МИРОМОНОВИЧ МИРЗИЁЕВНИНГ 

ТАДБИРКОРЛАР ВА ИШБИЛАРМОНЛАР ҲАРАКАТИ – ЎЗБЕКИСТОН ЛИБЕРАЛ-ДЕМОКРАТИК ПАРТИЯСИНИНГ XI СЪЕЗДИДАГИ НУТҚИ

Бундан буён ҳудудга янги ҳоким тайин-
ланса, ўша ерда экологик аудит ўткази-
лади, натижалари жамоатчиликка эълон 
қилинади. Шунда ҳудуд аҳолиси ҳоким 
олдига сув ва ҳаво тозалиги, кўкаламзор-
лаштириш даражаси бўйича аниқ масала 
қўя олади. Мана шундай асосда юртимиз-
нинг барча вилоят ва туманларида, бутун 
Ватанимизда она табиатимиз, еру сув, ҳа-
вомизни мусаффо ҳолда  асраб, экологик 
тоза муҳитни фарзандларимизга безавол 
етказа оламиз.

Тўртинчи мақсад – қонун устуворли-
гини таъминлаш, халқ хизматидаги давлат 
бошқарувини ташкил этиш.

Азиз дўстлар!
Маълумки, кўпмиллатли халқимиз дав-

лат ҳокимиятининг бирдан-бир манбаи, 
Конституциямизнинг бош муаллифидир. 
Айнан халқимизнинг хоҳиш-иродаси дав-
лат сиёсатининг маъно-мазмунини белги-
лаб беради. Демократия дегани ҳам аслида 
шундан иборат. 

Эл-юрт дардига дармон бўладиган 
халқчил давлат, адолатли жамият барпо 
этиш халқимизнинг асрий орзу-армони бў-
либ келган. Бу эзгу мақсад Абу Райҳон Беру-
ний, Имом Мотуридий, Марғиноний, Алишер 
Навоий, Огаҳий каби мутафаккир боболари-
миз асарларининг ҳам бош ғоясини ташкил 
этади.

Ота-боболаримизнинг ана шундай 
олижаноб ният ва интилишларини амалга 
ошириш бизга насиб этгани, бизнинг зим-
мамизга тушгани учун ҳар қанча шукрона 
айтсак, фахрлансак, арзийди. Лекин бун-
дай фахр-ифтихор бизга, ҳар бир юртдо-
шимизга улкан масъулият ҳам юклайди. 
Буни асло унутмаслигимиз керак. Шунинг 
учун ҳам биз “халқ хизматидаги давлат”ни 
барпо этиш вазифасини Янги Ўзбекистон 
тараққиётининг асосий тамойилларидан 
бири этиб белгиладик. 

Биласизларми, давлат бошқарувида 
эришган энг катта натижамиз нима бўлди?

Биз барча давлат идоралари фаолияти-
ни маҳаллагача туширдик, раҳбар ва амал-
дорларни одамлар билан мулоқот қилишга 
ўргатдик. Бу борада биз олиб бораётган 
сиёсатнинг мазмуни ва талаби оддий ва 
содда: давлат хизматчиси аввало халқ 
хизматчиси бўлиши шарт. 

Аҳоли муаммоларини ҳал этиш ва очиқ-
лик барча вазирлик ва ҳокимликлар ишига 
баҳо берадиган асосий мезонга айланди. 
Шунингдек, давлат идоралари фаолиятини 
эски бюрократиядан – замонавий менеж-
ментга ўтказиш мақсадида маъмурий ис-
лоҳотларни бошладик.

Илк босқичда вазирликлар қисқартири-
либ, уларнинг фаолияти тўлиқ ўзгартирилди. 
Вазирларнинг сиёсий масъулияти ва жавоб-
гарлиги кучайтирилди.

Ҳар бир маҳаллага 5 нафар олий маълу-
мотли вакилни, яъни, маҳалла раиси, ҳоким 
ёрдамчиси, ёшлар етакчиси, хотин-қизлар 
фаоли, профилактика инспекторини қўйга-
нимиз қанчалик тўғри бўлганини дунё экс-
пертлари ҳам эътироф этмоқда.

Лицензия ва рухсат беришга оид ҳуж-
жатларни кескин қисқартирдик. Натижа-
да Ўзбекистон бизнесни рўйхатдан ўтказиш 
бўйича энг қулай мамлакатлардан бирига 
айланди.

Мисол учун, давлат хизматларини 
кўрсатишда талаб этиладиган ҳужжатлар 
221 тадан 95 тага, муддатлар 2 баробар ка-
майди. 280 турдаги хизмат давлат хизмат-
лари тизимига ўтказилди, 150 тадан ортиғи 
эса фақат электрон шаклда кўрсатилмоқда. 
Электрон платформа орқали судга ариза 
бериш, судда иштирок этиш ва қарорларни 
олиш имкониятлари яратилди. 

Рақамлаштириш орқали бюрократияни 
бартараф этиш принципини ҳаётимизга жа-
дал олиб кирамиз. Шу мақсадда давлат хиз-
матлари тўлиқ электрон шаклга ўтказилади. 
Энди давлат хизматлари учун одамларимиз 
овора бўлиб, ариза ёки бланка тўлдирмайди, 
паспорт ёки бошқа ҳужжат тақдим қилмай-
ди. Давлат идоралари зарур ҳужжатларни 
электрон тизимдан ўзи олади. 

Ҳар бир маҳаллада электрон хизмат 
нуқталарини ишга тушириб, уларни барча 
масалаларни “бир қадам”да ҳал этадиган 
масканга айлантирамиз.

Коррупцияга қарши аёвсиз кураш 
олиб борамиз. Бизнинг жамиятда бу ил-
латга мутлақо ўрин бўлмаслиги шарт.

Мана шундай принципиал қараш жамия-
тимиз ҳаётида мустаҳкам қарор топиши учун 
барчамиз биргаликда қатъий ҳаракат қили-
шимиз керак.

Сизларга маълумки, сўнгги ислоҳотла-
римиз доирасида Парламент ваколатлари 
кенгайиб, Ҳукуматнинг ҳисобдорлиги ошди. 
Ушбу ўзгаришлар сиёсий партиялардан ҳам 
ўз электорати олдидаги масъулиятни янада 
кучайтиришни талаб этади. 

Шу мақсадда партиялар ролини оши-
риш, улар ўз кучи ва имкониятларини 
амалда намоён этиши учун аралаш, яъни 
мажоритар – пропорционал сайлов тизи-
мини жорий этамиз. Бунинг маъноси шуки, 
энди фуқаролар Қонунчилик палатасидаги 
150 та депутатлик ўрнининг 75 таси бўйича 
аниқ бир номзодни сайласа, қолган 75 таси 
бўйича сиёсий партияга овоз беради. Бундай 
тизимда биронта сайловчининг овози эъти-
бордан четда қолмайди. 

Маъмурий ислоҳотларнинг иккинчи 
босқичи сифатида жойлардаги бошқарувни 
ҳам ўзгартирамиз. Хабарингиз бор, бу йўл-

даги муҳим амалий қадам сифатида маҳал-
лий кенгаш халқнинг чинакам овозига айла-
ниши учун, ҳокимнинг Кенгашга раҳбарлик 
ваколати бекор қилинмоқда. Энди ҳокимлар 
Кенгаш олдида, халқ олдида ҳисобдор бўл-
ган тизим жорий этилади.

Мол-мулк ва ер солиқлари маҳаллада 
қолиши ҳисобидан маҳалла бюджетида йи-
лига 3 триллион сўм маблағ пайдо бўлади. 
Келгуси йилда “Очиқ бюджет”га берилади-
ган маблағ 3 карра оширилиб, 24 триллион 
сўмга етказилади. Маҳалла раисларининг 
ваколат муддати 3 йилдан 5 йилга узайтири-
лади.

Биз очиқлик сиёсатини изчил давом эт-
тириб, оммавий ахборот воситалари фаоли-
ятининг эркинлиги, фуқароларнинг ахборот 
олиш, фойдаланиш ва тарқатишга бўлган 
ҳуқуқларини қатъий кафолатлаймиз.

Нодавлат нотижорат ташкилотларни 
янада қўллаб-қувватлаб, улар учун барча 
шароитларни яратамиз.

Бизнинг мақсадимиз аниқ ва ўзгар-
масдир – демократик давлат ва фуқаро-
лик жамияти қуриш йўлини миллий та-
раққиётга эришишнинг ягона тўғри йўли 
деб ҳисоблаймиз. 

Ҳурматли йиғилиш қатнашчилари!
Янги Ўзбекистон, бу – ҳуқуқий давлат. 

Ушбу қоидани биз янгиланган Конституция-
мизда ҳам муҳрлаб қўйдик. Шундай экан, 
биз қонун устуворлиги, суд мустақиллиги ва 
одиллигини оширишни устувор вазифа, деб 
биламиз. 

Таъкидлаб айтаман: Ўзбекистонда ин-
сон ва бизнеснинг ҳимоячиси фақат қонун 
ва суд бўлади. 

Янгиланган Конституциямизда, инсон ва 
тадбиркорлар ҳуқуқларини чеклашга фақат 
ва фақат суд қарори асосида йўл қўйилиши 
мустаҳкамланди.

Бугунги кунга қадар 7 турдаги тергов 
ҳаракатларига санкция бериш ваколати суд-
ларга ўтказилган бўлса, энди уларнинг дои-
раси янада кенгаяди. Лекин ҳозир туманда 
бир судья терговда ҳуқуқни чеклашга санк-
цияни ҳам ўзи бераяпти, ҳам ўзи жиноят иши 
бўйича ҳукм чиқаряпти. Албатта, бу ерда хо-
лислик, адолат бузилади. Шунинг учун бун-
дан буён терговда ҳуқуқни чеклашга санкция 
беришни алоҳида судьялар амалга ошири-
ши, ўйлайманки, тўғри бўлади. Ана шунда, 
терговда – қонунийлик, судда – холислик 
бўлади. 

Шунингдек, жиноят иши қўзғатиш, жазо 
бериш бўйича ёндашувларимизни ҳам қайта 
кўриб чиқамиз. 

Оғир бўлмаган жиноятлар бўйича ҳозир 
тарафлар ўртасида ярашув бўлса ҳам, жино-

ят иши қўзғатилади, одамлар тергов ва суд-
да сарсон бўлиб юради. Шу боис, жабрла-
нувчининг илтимосига асосан жиноят ишини 
қўзғатмасдан ҳам ярашиш имконияти ярати-
лади. 

Шунингдек, одамларни “қамоққа олиб 
тергов қилиш” амалиётини камайтириш, бу-
нинг ўрнига гаров эҳтиёт чорасидан кенг 
фойдаланиш имкониятини яратиш лозим. 
Ушбу масалада судларимизга мурожаат қи-
лиш имкониятларини кенгайтириш керак. 
Қамоқдаги шахслардан олинган “айбни бўй-
нига олиш” ҳақидаги ариза далил сифатида 
қабул қилинмаслиги шарт.

Дунё амалиётидан келиб чиқиб, жино-
ят содир қилган шахсларни улар келгусида 
тузалиш йўлига ўтиши учун, муқобил жазо 
турларини кенгайтириш зарур. Ҳар бир жазо 
тарбиявий аҳамиятга эга бўлиши ва такро-
рий жиноятнинг олдини олишга хизмат қили-
ши лозим.

Тадбиркорлар учун жиноий жавобгар-
ликни янада либераллаштириш, ўйлайманки, 
тўғри бўлади. Хусусан, солиққа оид жино-
ятлар бўйича тадбиркор суд ҳукми чиққунга 
қадар зарарни қопласа, жавобгар бўлмасли-
ги керак.

Биз Бизнес омбудсман ва Савдо-сано-
ат палатасининг тадбиркорларнинг яқин кў-
макчисига айлантириш бўйича тизим ярат-
дик. Лекин амалиётда тадбиркорга жиноят 
иши очилса, унга фақат адвокат ёрдам бер-
япти. Шу боис, тергов-суд жараёнида Биз-
нес  омбудсман ва Савдо-саноат палатаси 
тадбиркорни ҳимоя қиладиган янги тартиб 
ўрнатсак, ишонаманки, адолатдан бўлади. 

Ҳурматли юртдошлар! 
Биз Янги Ўзбекистонни барпо этишда ик-

кита мустаҳкам устунга таянамиз. Биринчи-
си – бозор тамойилларига асосланган кучли 
иқтисодиёт бўлса, иккинчиси – аждодлари-
мизнинг бой мероси ва миллий қадриятларга 
асосланган кучли маънавиятдир.

Маълумки, глобаллашув жараёнлари 
беқиёс имкониятлар билан бирга, кўп-кўп 
муаммоларни ҳам келтириб чиқармоқда. 
Миллий ўзлигимиз ва маънавий қадриятла-
римизга қарши таҳдид ва хатарлар тобора 
кучаймоқда. Шундай ўта таҳликали вазият-
да бизни асрайдиган, янада кучли қилади-
ган қудратли омил бу – аввало, юртимизда-
ги тинчлик, миллатлар ва динлар ўртасидаги 
тотувликдир. 

Ана шундай бебаҳо бойлигимизни кўз 
қорачиғидек асраб, асл инсоний қадриятла-
римиз ўрнини бузғунчи радикал ғоялар эгал-
лаб олишига асло йўл қўймаймиз. Бу Ватан 
ва халқ тақдирига дахлдор бўлган ҳар қайси 
юртдошимизнинг виждон ишига айланиши 
керак. 

Бугунги кунда аксарият одамлар, авва-
ламбор, раҳбар ва мансабдорлар, давлат 
ходимларининг билим ва маърифати, мада-
нияти етишмаслиги, ўз устида ишламасдан, 
замондан орқада қолаётгани кўзга ташлан-
моқда. Ва бу ҳолат, очиқ айтиш керак, та-
раққиётимиз йўлида катта тўсиққа айлан-
моқда. 

Жадид боболаримиз бундай иллатни 
“жаҳолат” деб атаганлар ва унга қарши маъ-
рифат билан, мардона курашганлар. Бу йўл-
да илм-фан, таълим ва тарбияни ўз фаоли-
ятлари учун дастуриламал қилиб олганлар. 

Кимки агар синчиклаб кузатаётган бўл-
са, бизнинг Янги Ўзбекистонни барпо этишга 
қаратилган амалий ишларимиз жадидчилик 
ҳаракатининг асосий ғоя ва мақсадлари би-
лан уйғун ва ҳамоҳанг эканини яққол кўри-
ши мумкин. Шу сабабли биз тарихимизни, 
хусусан, маърифатпарвар аждодларимиз 
меросини чуқур ўрганиб, улардан бугун-
ги шиддатли замон учун ибратли хулосалар 
чиқариб яшашимиз зарур.

Ана шундай билим ва маърифат асосида 
мактаб, техникум ва олийгоҳларда ўқиётган 
болаларимизни, ҳарбий хизматчиларимиз-
ни, барча ёшларимизни тарбиялашимиз ке-

рак. Бунинг учун маданият, санъат ва адаби-
ёт вакиллари, маънавият соҳаси ходимлари, 
барча зиёлиларнинг машаққатли ва шараф-
ли меҳнатини қадрлаш ва рағбатлантириш 
бўйи ча албатта қўшимча чора-тадбирлар 
кўрамиз. 

Бешинчи мақсад – Янги Ўзбекистон 
хавфсиз ва тинчликсевар давлат.

Ҳурматли юртдошлар!
Дунёдаги мавжуд таҳликали ва мураккаб 

вазиятда биз очиқ, прагматик ва фаол ташқи 
сиёсат олиб боришни давом эттирамиз.

Янги Ўзбекистон ташқи сиёсатининг 
асосий тамойиллари фақат ва фақат халқи-
миз ва давлатимизнинг миллий манфаатла-
ридан келиб чиққан ҳолда олиб борилади.

Ватанимизнинг мустақиллиги ва хавф-
сизлиги, ҳудудий яхлитлигини сўзсиз таъ-
минлаш – бизнинг бирламчи ва муқаддас 
бурчимиздир.

Ўзбекистоннинг сиёсий, савдо-иқти-
содий ва маданий-гуманитар соҳалардаги 
ташаббуслари халқаро майдонда фаол ил-
гари сурилади. Энг аввало, қўшни давлат-
лар билан яхши қўшничилик ва стратегик 
шериклик муносабатларини жадал ривож-
лантирамиз.

Марказий Осиёда турли йўналишлар, 
айниқса, сув ресурсларидан оқилона фой-
даланиш, транспорт йўлакларини ривожлан-
тириш борасидаги амалий ҳамкорлик сифат 
жиҳатидан янги босқичга олиб чиқилади. 
Шунингдек, хориждаги ватандошларимиз-
ни қўллаб-қувватлаб, уларнинг юртимиз та-
раққиётида фаол иштирок этишлари учун 
зарур шарт-шароитларни яратиб берамиз. 
Улар орасида она тили, миллий маданият ва 
анъаналарни тарғиб этиш бўйича тизимли 
чоралар кўрилади.

Ёш авлодни Ватанга муҳаббат ва са-
доқат руҳида тарбиялаш, миллий ва умумин-
соний қадриятларга ҳурмат ғояси атрофида 
бирлаштириш бўйича самарали иш олиб бо-
ришимиз зарур. 

Давлатимиз рамзлари, хусусан, ниҳоят-
да гўзал байроғимиз нафақат байрамларда, 
спорт ва маданий тадбирларда, балки хона-
донларда ҳам ҳилпираб турса, барчамизнинг 
қалбимиздан чуқур жой олиб, миллий ғурури-
миз тимсолига айланса, нақадар соз бўлади!

Маълумки, сўнгги йилларда жаҳондаги 
куч марказлари ўртасида қарама-қаршилик 
тобора авж олиб, глобал сиёсатнинг ҳарбий-
лашуви асосий тенденцияга айланмоқда. 

Афғонистонда беқарорлик сақланиб 
қолаётгани, барчамизни жиддий ташвишга 
солмасдан қўймайди. 

Бундай мураккаб жараёнларда бизнинг 
бош мақсадимиз – Ўзбекистоннинг давлат 

мустақиллиги, унинг сарҳадлари дахлсизли-
ги ва ҳудудий яхлитлигини янада мустаҳкам-
лашдан иборат бўлади.

Бу борада Қуролли Кучларимизнинг 
қудрати, мудофаа қобилиятимиз ва ҳарбий 
салоҳиятимизни янада ошириш мақсадида, 
миллий армиямиз 2030 йилга қадар энг за-
монавий қурол-аслаҳа ва ҳарбий техника би-
лан таъминланади. 

Қўшинларнинг жанговар руҳи ва са-
лоҳиятини юксалтириш, ҳарбий хизматчи-
ларни тайёрлаш, уларни ижтимоий-ҳуқуқий 
ҳимоя қилиш, ёшларимизни ватанпарварлик 
руҳида тарбиялаш борасида бошлаган ишла-
римизни жадаллаштирамиз.

Шу муносабат билан такрор айтаман: 
ҳарбий-жанговар қудрат ва юксак маъна-
вий салоҳият Ўзбекистон Қуролли Кучла-
рининг икки буюк таянчига айланиши за-
рур. 

Қадрли съезд делегатлари!
Кўриб турганингиздек, биз ўз олдимизга 

жуда улкан, улуғвор мақсад ва вазифаларни 
қўймоқдамиз. 

Аминманки, бўлажак сайловда халқи-
миз ўзининг юксак сиёсий тафаккури ва 
маданияти, фаоллигини кўрсатиб, муносиб 
номзод учун овоз беради.

Ким Президент бўлишидан қатъи назар, 
халқимиз биз бошлаган ислоҳотлар йўлидан 
оғишмай, фақат олдинга боради, деб ишона-
ман.

Азиз ва муҳтарам юртдошлар!
Аввало, бугунги анжуманда менинг фа-

олиятим ҳақида ўз фикр-мулоҳазаларини 
билдириб, номзодимни қўллаб-қувватлаган 
сиз, азизларга, партияларимизнинг барча 
аъзолари ва фаолларига чин қалбимдан са-
мимий миннатдорчилик изҳор этаман.

Биз ўтган даврда қандай ишларни амал-
га оширган бўлсак, бугун яна қандай лойи-
ҳа ва дастурлар тузаётган бўлсак, уларни 
меҳнаткаш ва оқкўнгил, бағрикенг халқи-
миз учун, шу юртнинг тинчлиги ва омонлиги, 
фарзандларимиз, невараларимизнинг бахт-
ли келажаги учун қилмоқдамиз.

Шу маънода, Қаҳрамон шоиримиз, 
халқимизнинг ардоқли фарзанди Эркин 
Воҳидовнинг “Буюк юртга энди фидолар 
керак!” деган сўзлари бугун биз учун, Ян-
ги Ўзбекистон учун ниҳоятда долзарб бўлиб 
янг рамоқда.

Мен сизларнинг барчангизни, сизлар-
нинг тимсолингизда миллионлаб тарафдор-
ларимизни, азамат ёшларимизни мана шун-
дай фидойи, буюк ишларга қодир инсонлар 
деб биламан.

Албатта, дунёда қарама-қаршилик ва 
тўқнашувлар тобора кучайиб бораётган, 
эртага халқаро вазият қандай тус олишини 
олдиндан айтиб бўлмайдиган бугунги ғоят 
мураккаб замонда биз кўзлаган мақсадлар-
га эришиш осон бўлмайди. Лекин биз ўтган 
даврда сизлар билан, халқимиз билан катта 
сафарбарлик руҳида ишлашни, аниқ натижа-
ларга эришишни ўргандик. Илгари ўн йиллар 
керак бўлган йўлни қисқа муддатда босиб 
ўтдик. Етарлича билим ва тажриба орттир-
дик. Жаҳонда қанча дўст ва ҳамкорлар топ-
дик. Дунё – бизга, биз дунёга очилдик. 

Энг муҳими, ўзининг неча минг йиллик 
шонли тарихи давомида ҳар қандай синов 
ва машаққатлардан ёруғ юз билан ўтиб ке-
лаётган, мард ва матонатли халқимиз бизга 
ишонди, инонди. Энди ана шу ишончни ама-
лий ишларимиз билан янада мустаҳкамлаш 
даври келди.

Агар эзгу мақсадларимиз йўлида жипс-
лашиб, ҳаммамиз бир бўлиб, астойдил ҳара-
кат қилсак, мен ишонаман, бундан ҳам катта 
марраларни забт эта оламиз.

Мен, олижаноб, буюк халқимиз билан 
бирга юртимизда эркин ва фаровон, инсон 
қадри баланд бўлган янги давлат, янги жа-
миятни барпо этишга қаттиқ бел боғлаган-
ман. Бу юксак масъулиятли вазифани адо 
этиш йўлида ўзимнинг бор куч-ғайратим, 
билим ва тажрибамни, керак бўлса, бутун 
борлиғимни беришга тайёрман. Эл-юрти-
мизга фарзандлик садоқати билан хизмат 
қилишдек буюк эътиқод доимо ҳаётим-
нинг маъно-мазмуни бўлиб келган ва бун-
дан кейин ҳам шундай бўлиб қолади. 

Мана шу унутилмас лаҳзаларда дав-
лат сиёсатимизга, ислоҳотларимизга катта 
ишонч билдириб, мени ҳамиша қўллаб-қув-
ватлаб келаётган она халқимга чин дилдан 
таъзим қиламан.

Азиз дўстлар!
Олдимизда турган кенг кўламли, ғоят 

серқирра ва масъулиятли вазифаларни адо 
этишда бизга Яратганнинг ўзи мададкор бўлсин! 

Эзгу орзу-ниятларимиз амалга ошсин!
Барчангизга сиҳат-саломатлик, иш фао-

лиятингизда янги ютуқ ва омадлар, оилавий 
бахт ва қувонч ёр бўлишини тилайман.

Яна бир бор катта раҳмат сизларга!

ЎзА фотомухбирлари
Аъло АБДУЛЛАЕВ,

Носиржон ҲАЙДАРОВ олган суратлар.

СЎЗ – СЪЕЗД ДЕЛЕГАТЛАРИГА

Бошланиши 1-саҳифада.

Шунингдек, Шавкат Мирзиёев 
фао лиятида партия дастурига ҳамоҳанг 
таълим, фан ва соғлиқни сақлашни за-
монавий ривожлантириш, ёшларга 
муносиб шарт-шароит яратиш, оила, 
оналик ва болаликни муҳофаза қилиш 
устувор вазифа сифатида муҳим ўрин 
эгаллаб келаётгани қисқа муддатда са-
марали натижа берганига халқимизнинг 
ўзи гувоҳ. 

Ўтаётган етти йил мамлакатимиз-
нинг нафақат ички, балки ташқи сиё-
сатини ҳам тубдан ўзгартирган, жаҳон 
аҳлига Янги Ўзбекистонни кашф этган 
даври бўлди, десак айни ҳақиқатни 
айтган бўламиз. Буни жаҳон ҳамжа-
мияти ҳам эътироф этмоқда. Прези-
дентимизнинг Бирлашган Миллатлар 
Ташкилоти минбарида илгари сурган 
бир қатор глобал ташаббуслари ду-
нё ҳамжамияти томонидан фаол қўл-
лаб-қувватланмоқда. Номзодимизнинг 
саъй-ҳаракатлари билан минтақамиз-
да мутлақо янги сиёсий муҳит ярати-

либ, ўзаро ишонч ва яхши қўшничилик 
алоқалари кун сайин мустаҳкамлан-
моқда.

Делегатлар ҳар томонлама ўзи-
ни оқлаган мазкур ислоҳотларнинг 
давомийлигини таъминлаш мамла-
катдаги миллионлаб фуқаролар-
нинг хоҳиш-истаклари ва манфаат-
ларини ифодаловчи етакчи сиёсий 
куч ҳисоб ланган O‘zLiDePнинг асо-
сий вазифаси эканлигини таъкидла-
дилар.

Съездда Ўзбекистон Республи-
каси  Президенти лавозимига ном-
зод Шавкат  Мирзиёев ўз дастури-
нинг асосий йўналиш лари ҳақида 
маъруза қилди. Дастур бешта мақ-
садни қамраб олган бўлиб, “Ҳар 
бир инсонга ўз салоҳиятини рўёб-
га чиқариш учун муносиб шаро-
ит яратиш”, “Одамларни ҳаётдан 
рози қилиш учун барқарор иқти-
содий ўсишни таъминлаш”, “Сув 
ресурсларини тежаш ва атроф 
муҳитни муҳофаза қилиш”, “Қо-

нун устуворлигини таъминлаш, 
халқ хизматидаги давлат бошқару-
вини ташкил этиш”, “Янги Ўзбекис-
тон хавфсиз ва тинчликсевар дав-
лат” деган мавзуларга бағишланди.

Съездда сўзга чиққанлар янги 
таҳрирдаги Конституция қабул қили-
ниши муносабати билан давлатнинг 
фуқаролар олдида юзага келган янги 
ижтимоий-иқтисодий мажбуриятла-
рини тўлақонли ва сифатли бажари-
лишини таъминлашга, ушбу масъу-
лиятли вазифани мамлакатимизда 
бошланган ва ортга қайтмайдиган да-
ражада шиддатли тус олган ислоҳот-
лар билан ҳамоҳанг тарзда амал-
га оширишга ҳамда юксак тараққий 
этган давлат – Янги Ўзбекис тонни 
қуришдек улуғвор ғоя атрофида бу-
тун жамиятимизни жипслаштириш-
га Шавкат Мирзиёев қодирлигини 
алоҳида қайд этишди.

Ватан тақдирини ўзидан устун 
қўйиб, ҳамиша халқ дарди билан 
куюниб, бутун умрини юртимиз 

тинчлиги ва элимиз фаровонлиги-
га бағишлаб, адолатли ва халқчил 
бошқаруви билан юртдошларимиз 
меҳрини қозониб келаётган Шав-
кат Мирзиёев номзодини бўлажак 
сайловда партия номидан кўрсатиш 
тўғрисида Ўзбекистон Либерал-де-
мократик партияси съезди делегат-
лари томонидан якдиллик билан қа-
рор қабул қилинди.

Партия томонидан илгари сури-
лаётган номзод шу йилнинг 9 июлида 
бўлиб ўтадиган сайловда халқимиз 
томонидан қўллаб-қувватланишига 
ишонч билдирилди.

Съезд қарорига кўра O‘zLiDeP қо-
нунда белгиланган тартибда Ўзбеки-
стон Республикаси Президентлигига 
партия номзодини рўйхатга олишни 
сўраб Ўзбекистон Респуб ликаси Мар-
казий сайлов комиссиясига мурожаат 
этади. 

Съездда кўриб чиқилган барча 
масалалар юзасидан тегишли қарор-
лар қабул қилинди.

АСРЛАРГА  ТАТИГУЛИК  ИСЛОҲОТЛАР 
АЛБАТТА ЎЗ САМАРАСИНИ БЕРАЖАК 

Ўктамжон ОХУНОВ, 
“Нуроний” жамғармаси 
Андижон вилояти бўлими раиси

Бу йил Ўзбекистон тарихида халқимиз келажаги, 
унинг тақдирини белгилаб берадиган тарихий воқеалар-
га бой сиёсий бурилиш йили бўлаяпти, деб бемалол айта 
оламиз.  Бу воқеалар орасида 30 апрель куни бўлиб ўтган 
умумхалқ референдуми, унда халқимизнинг кўтаринки-
лик ва фаоллигини алоҳида таъкидламоқчиман. 

Биргина мисол, бир неча ўн йиллар мобайнида ҳал 
қилинмай келинган қўшни давлатлар билан ўзаро чега-
раларимиздаги муаммоли масалаларнинг тўлиқ ечим 
топ ганининг ўзи жуда кўп нарсани англатади. Қолавер-
са, Ўзбекистон замонавий дунёнинг сиёсий марказлари-
дан бирига айланаётгани ҳам бор гап. Самарқандда ўтган 
ШҲТ саммити, Туркий давлатлар раҳбарларининг учра-
шуви, бир неча йирик мамлакатлар раҳбарларининг дав-
лат ташрифлари – бу Ўзбекистоннинг халқаро миқёсида-
ги обрў ва имижи мустаҳкамланиб бораётганига далолат! 

Бу ўзгаришларни ҳаётимизда хис қилаяпмиз ва да-
вомийлигини хоҳлаймиз. Шу боис барчани бугун ўзининг 
халқчил ислоҳотлари билан нафақат юртимиз, балки 
қўшни қардош халқлар орасида ҳам кенг эътироф этила-
ётган Шавкат Мирзиёев номзодини ёқлаб овоз беришга 
чақираман.

Манзура ВАЛИЕВА,
Тошкент шаҳар Шайхонтоҳур тумани 
Янгиобод маҳалла раиси

Йигирма беш йилдан бери маҳалла тизимида 
ишлайман. Сўнгги йилларда маҳалла институт бўлиб 
шаклланди, 2020 йилдан бошлаб маҳаллабай ишлаш 
тизими жорий этилди. Ҳозирда ҳар бир маҳалланинг 
иқтисодчиси бор, ёшларининг етакчиси бор, аёллар-
нинг фаоли бор. Улар аҳоли розилигини олиш учун жон 
куйдириб ишлашмоқда.

Ҳоким ёрдамчилари томонидан ўтган бир йилда 9,5 
триллион сўмга яқин кредит ва субсидиялар ажратилди, 
1 миллион 200 минг нафар фуқаро ишга жойлаштирилди. 
Бу дегани, юз минглаб хонадонлар даромадли бўлди.

Давлатнинг ижтимоий ёрдамини манзилли етказиш 
бўйича “Темир дафтар”, “Аёллар” ва “Ёшлар дафтари” 
жорий этилгани қанчадан-қанча хонадонларни камбағал-
ликдан чиқаришга имкон яратмоқда. “Обод қишлоқ” ва 

“Обод маҳалла” дастурлари орқали узоқ-яқин минглаб 
гўшалар обод қилинди, одамлар ҳаётига мазмун кирди.

Бугун O‘zLiDePдан Президентликка номзод Шавкат 
Мирзиёевнинг сайловолди дастурини эшитиб, келгуси 
7 йилда маҳаллалар янада ўзгаришини тасаввур қилиб, 
суюниб ўтирдим. Айниқса, ҳар бир маҳалланинг ўз бюд-
жети бўлиши, айрим солиқлар ўзида қолдирилишини ай-
тмайсизми?! Бундай улкан режа ва дастурларни илгари 
сураётган муносиб номзодни қўллаб-қувватлашга чақи-
риб қоламан.

Қувондиқ САНАҚУЛОВ,
“Навоий кон-металлургия комбинати” 
АЖ бош директори, сенатор

Ўтган қисқа даврда амалга оширилган ислоҳотлар 
бунинг учун мустаҳкам пойдевор бўлади. Хусусан, сўнгги 
йилларда 19 та эркин иқтисодий зона, 400 дан зиёд ки-
чик саноат зонаси ташкил этилди, уларнинг инфратузил-
масига 10 триллион сўм йўналтирилди. Тўқимачилик, ки-
мё, қурилиш материаллари, чарм, фармацевтика, электр 
техникаси каби тармоқларни драйвер соҳага айлантириш 
учун 3 миллиард АҚШ долларилик молиявий ресурслар 
ажратилди. Саноатни хомашё билан таъминлаш учун ге-
ология-қидирув ишлари 3 баробар кўпайтирилиб, 600 та-
дан зиёд янги конлар аниқланди. Натижада охирги беш 
йилда республикамизда саноат корхоналари сони 2 ба-
робар кўпайиб, 100 мингтага етди, ишлаб чиқариш ҳажми 
1,4 бараварга кўпайди.

Буларнинг барчаси катта ҳаётий ва бошқарув тажри-
басига эга, узоқни кўриб иш тутадиган давлатимиз раҳба-
рининг оқилона қарорлари натижасидир. Демак, ҳеч ик-
киланмай айтиш мумкинки, мамлакатимизнинг жаҳондаги 
мавқеи янада ошиши Шавкат Мирзиёевни Президентлик-
ка сайлаш билан чамбарчас боғлиқ. 

Аманбай ОРИНБАЕВ,
Қорақалпоқ  Республикаси Жўқорғи
Кенгеси раиси

Асрлар давомида қорақалпоқ ва ўзбек бир тану бир 
жон бўлиб келган. Давлатимиз раҳбари кўп бор таъкид-
лаганидек, халқларимиз “эт билан тирноқ” каби ажрал-
масдир.

Сўнгги йилларда Қорақалпоғистонда катта ян-
гиланиш бўлди. Ичимлик суви таъминоти яхшиланди, 
мактабгача таълим қамрови ошди. Кўплаб уй-жойлар 
қурилди. Орол денгизи муаммоси бўйича БМТнинг ик-
кита резолюцияси қабул қилинди. Қорақалпоғистонни 
ривожлантириш стратегияси қабул қилинди, ҳар бир 
овулни ривожлантириш учун алоҳида маблағ ажратил-
япти. Илоҳим, юртимиз тинч, оғзибирчилигимиз аба-
дий бўлсин.

Бундай тарихий ўзгаришлар шахсан Шавкат Мирзиёев-
нинг беқиёс жонкуярлиги, халқпарварлиги туфайли амалга 
оширилаётгани бор ҳақиқат. Шу боис мен мамлакатимиз-
нинг келажагини ўйлаган барча инсонларни ана шу му-
носиб номзодни қўллаб, бўлажак сайловда овоз беришга 
даъват этаман!

Асила МИРЗАЁРОВА,
Енгил атлетика бўйича 
Ўзбекистон Миллий паралимпия 
терма жамоаси аъзоси, ТДИУ талабаси

Президентимиз Шавкат Мирзиёевнинг адолатли 
ва халқпарвар сиёсати натижасида биздек имконияти 
чекланган шахслар эътибордан четда қолмасдан, жами-
ятда ҳам ўз ўрнини эгаллаб келмоқда. 

Президентимизнинг шу йил февралдаги қарори 
билан ҳам менга ўхшаган имконияти чекланган шахс-
ларнинг ҳаётини яхшилаш, енгиллаштиришга қара-
тилган чоралар белгиланди. Жумладан, 2023 йил-
нинг ўзида барча “Ижтимоий ҳимоя ягона реестри”га 
киритилган шахсларни протез-ортопед буюмлар би-
лан бепул таъминлаш вазифаси қўйилди. Бепул юри-
дик ёрдам олиш тизими ишга туширилди. Шифохо-
наларда даволанаётган ногиронлиги бўлган болага 
ғамхўрлик қилаётган шахсларга боланинг ёнида бў-
лиш учун шароит яратилиши, мазкур давр учун улар-
га меҳнатга лаёқатсизлик варақаси ва бепул овқат 
берилиши белгиланди.

Фурсатдан фойдаланиб, бизларни ҳар томонлама 
қўллаб-қувватлаётган юртбошимизга барча имконияти 
чекланганлар номидан самимий миннатдорлик билдира-
ман. Ўз навбатида, у кишининг номзодини қўллаб, овоз 
беришга чорлайман.

Дилшод ШОУМАРОВ,
O‘zLiDeP Сиёсий Кенгаши 
Ижроия қўмитаси раиси ўринбосари

Ривожланган давлатлар муваффақиятининг асоси 
таҳлил килинганда амин бўламизки, унга тўғри танланган 
бошқарув фалсафаси ва кўзланган юқори самара туфай-
ли эришилади. 

Юртимизда ҳам давр талабига мувофиқ юқори ин-
теллектуал салоҳиятли авлодни тарбиялаш шундай калит 
экани, бунга эришиш фақат  сифатли таълим-тарбия, са-
марали илмий-тадқиқот орқали бўлиши бош мезон деб 
қабул қилинди. Айни ғоя миллатни барқарор ривожлан-
тириш йўлига бошқариб келяпти. Унинг муаллифи – йи-
рик давлат арбоби Шавкат Мирзиёевдир. 

Таълим сифати, профессор-ўқитувчилар фаолияти 
самарадорлиги ошиб, соғлом рақобат муҳити вужудга 
келди. Таълим жараёнига рақамли технологиялар жо-
рий этилди. Кўплаб олий ўқув юртларининг молиявий 
мустақиллиги таъминланди. Олий таълим ташкилотлари 
академик эркинлик, ўзини ўзи бошқариш, тадқиқотлар 
ўтказиш ва ўқитиш эркинлиги ҳуқуқига эга бўлди. Ҳаттоки 
бу янги Конституциямизда ҳам акс эттирилди.

Давлатимиз раҳбарининг бугунги маърузаларидан 
шунга яна бир бор амин бўлдимки,  бу ислоҳотлар яна 
ҳам жиддий давом эттирилади. 

Шуҳрат АСЛОНОВ, 
O‘zLiDeP  Қашқадарё вилоят кенгаши раиси

Партиямиздан Президентликка номзодимиз ўз сай-
ловолди дастури тўғрисида атрофлича маъруза қилиб, 
иқтисодиёт, хусусан, саноатни ривожлантириш бораси-
даги муҳим вазифаларга ҳам тўхталиб ўтди. 

Бунда Саноатни ривожлантириш жамғармасини 
ташкил этиш, ҳар бир туманда камида мингта иш ўрни 
яратадиган 2 тадан янги саноат зоналари барпо қилини-
ши соҳага эътиборнинг янада кучайишидан, саноат та-
раққиётининг сифат жиҳатдан юқори  босқичга кўтари-
лишидан дарак бермоқда.

Халқимиз партиямиз илгари сураётган номзодни як-
диллик билан қўллаб-қувватлашга ишонаман. Чунки у ки-
ши халқпарвар сиёсатчи, юксак салоҳиятли иқтисодчи ва 
ҳақиқий реформатор эканлигини амалда исботлади. 

Халқимизнинг турмуш тарзи, яшаш шароити, ижти-
моий-иқтисодий ривожланишнинг барча соҳалари янада 
равнақ топиш омили, шубҳасиз, Шавкат Мирзиёевни дав-
лат раҳбари этиб сайлашда деб биламан ва юртдошлари-
мизни ҳам бунга даъват этиб қоламан.

Фаррух ЖАББОРОВ,
Нурхон ЭЛМИРЗАЕВА,

“XXI asr” мухбирлари
ЎзА суратлари

ТАБИАТ ВА БИЗ

ÀÑÀËÀÐÈËÀÐ ҚÈÐÈËÈÁ ÊÅÒÑÀ, 
ÅÐ ÞÇÈÄÀ ҲÀ¨Ò ÒÓÃÀÉÄÈ...(ÌÈ?)

Асалари ҳашаротлар орасида гул 
шираси (нектар) йиғадиган ягона 
жонзотдир. Бу жараёнда ўсимлик-
ларни чанглатади ҳам, чангланиш-
сиз эса улар мева бермайди. Асални 
фақат даромад манбаи ёки ширин, 
шифобахш егулик сифатида қабул 
қиламиз. Аммо асаларининг эколо-
гияга, табиатга беқиёс ёрдамини 
унутамиз. Экологиянинг бузилиши, 
иқлим ўзгариши асалари популяция-
сига қанчалар таъсир қилади? 
Ўзбекистонда асаларичилик соҳа-
сида қандай янгиликлар кутил-
моқда? Асаларини ва асаларичи-
ларни қанақа муаммолар 
қийнамоқда ва унга қандай ечимлар 
изланмоқда? Шу каби саволлари-
мизга асаларичи Дилшод Ортиқов 
билан суҳбатда жавоб топамиз.

– Асалари деганда ширин ва 
шифобахш неъмат кўз олдимиз-
га келади...

– Мақсадимиз фақат асаларилардан да-
ромад олиш эмас, балки асалчиликка алоқа-
дор тармоқларни ривожлантирганмиз. Яъни 
асаларилар уяларини ва асбоб-ускуналарни 
ҳам етказиб берамиз. “ART-BEE-TECH” асала-
ричилик комплексимизда шу соҳага тегишли 
нимаики бўлса ишлаб чиқарамиз. Асаларичи-
лик менинг ота касбим. Бу соҳа йўлида изла-
нишимга таржимонлик ва молия соҳаларини 
ўқиб битирганим ҳам қўл келмоқда. Тил бил-
ганим учун хорижда қандай янгилик бўлса, 
ўзимизда қўллаб кўраман. 

Тўғри, сиз айтгандек, асалари деганимиз-
да асал, яъни ширинлик кўз олдимизга келади. 
Асаларининг дунё иқтисодига асосий фойдаси 
эса айнан чанглатиш хусусияти борлигида. 

– Экологиянинг ёмонлашуви, 
масалан, аномал иссиқ ёки ано-
мал совуқларнинг асаларига қан-
дай таъсири бор?

– Заҳарли пестицидлар кўп қўлланга-
ни боис асаларилар оилалари ҳалокатга юз 
тутмоқда. Ваҳоланки, 80-90 фоиз ўсимлик-
ларнинг кўпайиши, ҳаётий давомийлиги аса-
лариларга боғлиқ. Яъни, бу ҳашарот зимма-
сига дарахту ўсимликларни чанглатиш юмуши 

юклатилган. 
Экологик бузилишлар асалариларнинг 

ҳаётида дарров акс этади. Айрим паразитлар-
нинг Ўзбекистон ҳудудига кириб келиши аса-
лариларнинг озуқа базаси жуда тез қисқариб 
кетишига сабаб бўлмоқда. Яқинда “kun.uz” 
сайтида бир суҳбатнинг гувоҳи бўлдим. Аса-
лариларнинг қирилиб кетишига асосий сабаб 
қилиб глобал исишни кўрсатишмоқда. Яъни бу 
билан бизнинг қўлимиздан нима ҳам келарди 
дейишмоқда. Мен эса асалариларнинг кама-
йиб кетишига яйловлардан тартибсиз фойда-
ланиш ҳам ҳисса қўшяпти деб биламан. Агар 
адашмасам, яйловларнинг 70 фоизи ишдан 
чиққан, яъни ўзини ўзи тиклаб ололмаяпти. 
Сабаби, чорвага катта эътибор берилмоқда. 
Бунинг оқибатида яйловлардаги маданий ва 
ёввойи ўсимликлар ўзини тиклаб ололмаяпти. 

Яйловларнинг қайта тикланишига фурсат бер-
масдан, чорва кўпайиб кетаётгани ҳам уларни 
ҳалокатга олиб келмоқда.

Асалариларнинг озуқаси баҳорда дарахт-
лар, июль-август ойида пахта гули ҳисоблана-
ди. Май-июнь ойларида эса асалариларнинг 
асосий озуқаси табиий яйловлар. Яйловлар-
даги ўт-ўланларнинг қайта ўсиши, гуллаши 
ва уруғ тўкиши учун имкон яратмаяпмиз. Бу 
нафақат асаларилар учун, балки чорванинг 
ўзи учун ҳам яхши ҳолат эмас. Таклифиниям 
беришимиз мумкин. Яъни катта-катта яйлов-
ларни асалариларга ажратиш керак. Шунда 
ўсимлик лар чангланиб гуллайди, уруғлайди 

ва мева тугади. Озиқ-овқат хавфсизлиги зан-
жирида асаларилар жуда катта роль ўйнайди. 
Агар асалари йўқолиб кетса, занжир узилади. 

– Асалариларга бугун қандай 
паразитлар хавф солмоқда? 

– Глобал иссиқ туфайли жанубдан янги 
паразит кириб келди. Тошкент вилояти ваки-
ли сифатида айтишим мумкинки, 70 фоиз аса-
лари оилалари қирилди. Тўғри, бу статистик 
маълумот эмас, афсуски, статистик маълумот-
ни юргизадиган ташкилотлар бу билан шуғул-
ланмади. Асалариларнинг ҳалокати нимада 
кўринади десангиз, бу йил боғдорчиликка их-
тисослашган фермерларимизнинг мевалари-
ни чанглатадиган асаларилар етишмай қолди.

Телеграмдаги “Uzb_Meteo” каналида 

“Асаларилар қани?” деган фермерларимиз-
нинг муаммолари ёритилган мақола чиқди. 
Бу йилги совуқни ҳисобга олмаганда олдинги 
илиқ қишлар паразитнинг ривожланиб яшаши 
учун яхши шароит бўлди. Энди бизда аномал 
совуқда шу канадан қутулганмиканмиз, деган 
умид бор, лекин бу канадан буткул қутулдик, 
дегани эмас. Бунга масъул бўлган ташкилот 
Ветеринария ва чорвачиликни ривожланти-
риш давлат қўмитаси томонидан шу пайтгача 
илмий ёндашув қилингани йўқ. Ҳар бир асала-
ричи маълумотларни алмашиб, ўзимизча ку-
рашяпмиз, йўқотиш катта бўлди, яъни чангла-

тиш муаммо бўлди. Аллақачон бу 
канага қарши даволаш ва ҳимо-
яланиш чораларини кўришимиз 
керак эди. Аммо биз асала-
ричилар ўз билганимизча иш 
тутяпмиз. Шахсий хўжали-
гимизда таж риба қиляпмиз. 
Жаҳон тажрибасида қўл-
ланиб турган чумоли кис-
лотасини қўллаяпмиз. Ле-
кин уни ҳар хил ҳудудга 
ва иқлимга турли меъёр-
да қабул қилишга тўғри 
келади. Яъни бу дори-
ни намлик, қуруқликка, 
ҳатто уя ҳажмига қараб 
ишлатмасангиз, ари-
ларни ўлдириб қўйи-
шингиз мумкин. Яъни 
стандарт меъёри йўқ. 
Афсуски, “доза”сини 
нотўғри қўллаб ари-
ларни ўлдириб қўйган 
пайтларимиз ҳам бўл-
ди. Бу кана Таиланд каби қиш кузатилмайди-
ган қуруқ об-ҳавога мослашган.

– Кўчма асаларичилик ҳақида 
гапириб ўтсангиз. Бировнинг 
боғига, экинзорига кириб бо-
ришда муаммо туғилмайдими?

– Гул очилди дегани гул нектар ажратди 
дегани эмас. Гул очилгач, ҳаво намлиги керак. 
Ширанинг намлиги меъёрида бўлмаса, нек-
тар йиғиб бўлмайди. Аномал иссиқлар асал-
ариларнинг озуқасига, ўз-ўзидан асаларининг 
қисқаришига сабаб бўлади. Ўзбекистонда кўч-
ма асаларичилик мавжуд. Биз қаерда гул бўл-
са, ўша ерга кўчамиз. Мени ташвишлантираёт-
ган нарса – асаларичилик жозибадорлигини 
йўқотаётгани. Асалариларга эътиборсизлик 
туфайли мева камаяди, экспорт салоҳиятимиз 
камаяди, яшаш турмуш даражаси тушиб кета-
ди. Ҳатто яйловдаги ўсимликлар ўз-ўзидан ка-
маяди. Хорижда фермерлар, боғбонлар, тад-
биркорлар асаларичиларга яйловини, боғини, 
дарахтларини, сабзавотларини чанглатиб бер-
гани учун ҳақ тўлайди. Бизнинг фермерлари-
миз майли ҳақ тўламасин, биз борганда лоақал 
даласига пестицидларни сепмай турсин. Бор-
ган даламиздагилар, полиздагилар огоҳлан-
тирганимиз учун заҳарли дори сочмай туриши 
мумкин, лекин қўшни фермерларга фарқи йўқ. 
Оқибатда бир қанча асалари  оилалари қири-
лишига гувоҳ бўламиз ва бу жуда ачинарли.

– Ҳамкасбларингиз ва асал-
арилар ҳақида яна нима деган 
бўлардингиз?

– 2017 йилдан кейин уч-тўрт йил давоми-
да 1 декабрдан 10 декабргача асал байрами 
ўтказилди. Бу байрамнинг ташкил қилиниши 
асаларичилик соҳасига жонланиш бағишла-
ди. Асаларичиларга руҳ бағишлади. Ҳатто 
хориждан келганлар бизнинг асал байрами-
мизни кўриб ҳавас қилишди. Аммо ўтган йили 
асал байрами ўтказилмади, бу эса руҳимизни 
чўктирди. Ишонасизми, Туркиянинг Истан-
бул шаҳрида бўлиб ўтган халқаро асалари-
чилик ташкилоти Апимондиянинг 47-конгрес-
сида  Ўзбекистон вакили сифатида якка ўзим 
бордим (маблағ ажратилмади). Қани сизлар-
нинг вакилларингиз, деб сўрашди. Мен эса 
Ўзбекис тоннинг имижини ўйлаб, асаларичи-
лик билан боғлиқ тадбирлар шу қадар кўп-
ки, ходимларимиз ўша ёқларга кетишди, деб 
ёлғон гапиришга мажбур бўлдим...

Асаларилар табиатнинг бир бўлаги, улар-
сиз ҳаётни, ривожланишни тасаввур қилиб 
бўлмайди. Биз асаларичилар ҳар қандай му-
раккабликларга ва муаммоларга қарамай, 
фақат олға интилишимиз керак, табиат учун, 
келажак авлод учун.

Барно СУЛТОНОВА
суҳбатлашди.

Манба: xabar.uz

Ò ÒÓÃÀÉÄÈ...(ÌÈ?)
тиш муаммо бўлди. Аллақачон бу 
канага қарши даволаш ва ҳимо-
яланиш чораларини кўришимиз 
керак эди. Аммо биз асала-
ричилар ўз билганимизча иш 
тутяпмиз. Шахсий хўжали-
гимизда таж риба қиляпмиз. 
Жаҳон тажрибасида қўл-
ланиб турган чумоли кис-
лотасини қўллаяпмиз. Ле-

Нодирбек Абдусатторов 
“Norway Chess” 

турнирида пешқадам Марказий банк матбу-
от хизматининг хабар 
беришича, Адлия вазир-
лиги “Давлат белгиси” 
ДУК, “Ўзбекипаксаноат” 
уюшмаси ҳамда Тошкент 
тўқимачилик ва енгил 
саноат институти мута-
хассисларининг ҳамкор-
ликдаги инновациявий 
усулда табиий ипак 
толалари қўшилган 
ҳимояланган қоғозларни 
тайёрлаш бўйича излани-
шларига патент берди.

Таъкидланишича, банк-
нотлар, қимматли қоғозлар ва 
бош қа ҳужжатлар учун ҳимоя 
хусусиятлари оширилган та-
биий ипак толалари қўшилган 
қоғоз тайёрлаш технологияси 
дунёда илк бор Ўзбекистонда 
ишлаб чиқилган.  

Мазкур ихтиро туфайли 
ҳимоя элементлари таркибига 
табиий ипак толалари қўшил-
ган қимматбаҳо қоғозни бошқа 
турдаги қоғозлардан ажратиш 

имконияти пайдо бўлади.
Қоғоз тайёрлаш жараёни-

да табиий ипак толалар қоғоз 
массасига қўшилади ва сўнгра 
унга флуоресцент эритмаси 
шимдирилади. Ультрабинаф-
ша нурлар билан ёритилганда 
ипак оқсили кучайтирилган тўқ 
рангга киради ва шу йўсинда 

қоғоз қалбакилаштиришдан 
ҳимояланади. Бир хил қалин-
ликдаги табиий ипакнинг қоғоз 
таркибига қўшилиши нати-
жасида унинг мус таҳкамлиги 
бир неча баравар ошади. Қайд 
этилишича, мазкур ихтиро – 
ипак толаси қўшилган қоғоз 
тайёрлаш технологияси дунё-

да банкнотлар, ҳимояланган 
ҳужжатлар ва қоғозлар ишлаб 
чиқаришда пешқадам ҳисо-
бланган хорижий компания лар 
мутахассисларида катта қи-
зиқиш уйғотган.

Шаҳноза МАМАТУРОПОВА, 
ЎзА

Ўзбекистонда пулни ипак ºўшилган ºо¼оздан 
ишлаб чиºариш режалаштирилмоºда

Шу кунларда Норвегиянинг 
Ставангер шаҳрида шахмат 
бўйича мукофот жамғармаси 
2 500 000 Норвегия кронаси-
дан (тахминан 225 минг АҚШ 
доллари) иборат “Norway 
Chess” турнири ўтказилмоқда.

Мусобақанинг блиц баҳсларида 
Нодирбек 9 имкониятдан 6 очко тўплаб, 
турнир етакчисига айланди. 

5.5 очкодан жамғарган Алири-
зо Фируджа ва Шахриёр Мамедьяров 
2-3-ўринларни эгаллади. 

Ўйинлар жараёнида Н.Абдусатто-
ров Магнус Карлсен (Норвегия), Али-
ризо Фируджа (Франция), Хикару Нака-
мура (АҚШ), Аниш Гири (Нидерландия), 
Уэсли Со (АҚШ), Фабиано Каруана 
(АҚШ), Шахриёр Мамедьяров (Озарбой-
жон) каби номдор гроссмейстерларни 
ортда қолдиришга муваффақ бўлди. 

Кеча мазкур турнирнинг классик 
йўналишидаги мусобақалар бошлан-
ди. Рапид йўналишида жаҳон чемпио-
ни ҳисобланган Нодирбек 1-турда оқ 
доналарда нидерландиялик Аниш Гири 
(2768) билан ҳисоб-китоб қилади. Шу-
нингдек, Алиризо Фируджа (Франция) 
— Гукеш (Ҳиндистон), Шахриёр Ма-

медьяров (Озарбойжон) — Арян Тари 
(Норвегия), Фабиано Каруана (АҚШ) — 
Магнус Карлсен (Норвегия), Уэсли Со 
(АҚШ) — Хикару Накамура (АҚШ) илк 
турда рўбарў келишди. 

Халқаро турнир 3 июнга қадар да-
вом этади. 

Т.РЎЗИЕВ, 
ЎзА


